
PARLAMENT DE CATALUNYA





La Mesa del Parlament, en la sessió tinguda el dia 19 de gener de 2016, de conformitat amb l’article 6.5 de l’Estatut d’autonomia de Catalunya; l’article 4 de la Llei 2/2007, del 5 de juny, del Diari Oficial de la Generalitat de Catalunya;  l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei d’igualtat efectiva de dones i homes, aprovada pel Ple del Parlament en la sessió del dia 8 de juliol de 2015 i publicada en el Butlletí Oficial del Parlament de Catalunya número 651, del dia 17 de juliol de 2015, i en el Diari Oficial de la Generalitat de Catalunya número 6919, del dia 23 de juliol de 2015. Aquesta versió incorpora la correcció d’errades publicada en el Butlletí Oficial del Parlament de Catalunya número 669, del dia 4 d’agost de 2015, i en el Diari Oficial de la Generalitat de Catalunya número 6931, del dia 10 d’agost de 2015, i la correcció d’errades que es publicarà en el Butlletí Oficial del Parlament de Catalunya número 40, del dia 21 de gener de 2016.

«Lei 17/2015, de 21 de junhsèga, d’egalitat efectiva de hemnes e òmes

Preambul
Eth dret fondamentau dera egalitat de hemnes e òmes constituís ua valor capitau entara democracia e ei un besonh essenciau en ua societat democratica modèrna que vò eradicar eth sistèma patriarcau androcentric e sexista. Entà que s'acomplisque pleament aguest dret, non solament a d'èster arreconeishut legaument, mès que, ath delà, s’a d’exercir d'ua manèra efectiva en tot implicar-i toti es aspèctes dera vida: politics, economics, sociaus e culturaus.

Maugrat es nombrosi exemples de reconeishença formau e des progrèssi hèti enquiath moment, era egalitat de hemnes e òmes ena vida quotidiana encara non ei ua realitat. Ena practica, hemnes e òmes non gaudissen des madeishi drets, pr'amor que persistissen desegalitats politiques, economiques e culturaus –per exemple, diferéncies salariaus e ua menor representacion ena politica. Aguestes desegalitats son eth resultat d’estructures sociaus qu'an era basa en nombrosi estereotipes presenti ena familha, era educacion, era cultura, es mejans de comunicacion, eth mon deth trabalh e era organizacion sociau, entre d'auti encastres.

Ei possible d'agir en toti aguesti encastres en tot hèr-i ua naua aproximacion e en tot amiar-i a tèrme cambiaments estructuraus. Es autoritats locaus e regionaus, que son es esfères de govèrn mès propdanes ara populacion, representen es nivèus d’intervencion mès apropriadi entà combàter era persisténcia e era reproduccion des desegalitats e entà promòir ua societat vertadièrament egalitària. En sòn encastre de competéncia e collaborant damb er amàs d’actors sociaus, pòden entrepréner accions concrètes en favor dera egalitat de hemnes e òmes.

Alavetz, aguesta lei s’impregne des principis dera Carta europèa entara egalitat de hemnes e òmes, comprenuda, en prumèr lòc, coma dret fonamentau que s’a d’aplicar en toti es domenis en qué es poders publics exercissen responsabilitats, çò qu'includís era sua obligacion d’eliminar quinsevolh forma de discriminacion, sigue dirècta o indirècta.

A fin d’assegurar d'ua manèra efectiva era egalitat de hemnes e òmes, s’an de préner en compde tanben, ath delà dera discriminacion per arrason de sèxe, d'auti aspèctes coma era discriminacion multipla e es situacions de desauantatge per arrason d’etnia, color, origines etniques e sociaus, caracteristiques genetiques, lengua, religion, conviccions, opinions politiques o de quinsevolh auta sòrta, apertiença a ua minoria, competéncies, neishement, incapacitat, atge, orientacion sexuau o nivèu economic.

Era representacion e era participacion paritària de hemnes e òmes en toti es encastres de prenuda de decisions ei un requisit de besonh entà arténher ua societat reaument democratica, per açò es poders publics de Catalonha an de préner es mesures que calgue e adoptar es estrategies apropriades entà ac garantir.

Egaument, era eliminacion des estereotips de genre ei indispensabla entara aplicacion efectiva dera egalitat de hemnes e òmes, per aguest motiu es administracions e es poders publics de Catalonha an de hèr tot aquerò que sigue possible entà eliminar es estereotips e es obstacles en qué se basen es desegalitats ena condicion e era posicion des hemnes, que condusissen ara avaloracion desparièra des ròtles qu'an hemnes e òmes en matèria politica, economica, sociau e culturau.

Dera madeisha manèra, s’a d’integrar era dimension deth genre en totes es activitats e en totes es politiques, enes metòdes e es instruments qu'an un impacte ena vida quotidiana des ciutadans.

Atau, era vida de hemnes e òmes s’a d’analisar en tot préner en compde eth sòn contèxt, es realitats, es besonhs e era posicion sociau, politica e economica qu'ocupen, e s’an d’adoptar es mesures de besonh entà transformar oportunitats e institucions ath delà d’un sistèma androcentric. Com que se tracte d’un paradigma estructurau que s’exprimís transversaument enes sistèmes politics, juridics, sociaus e economics actuaus, s’an d’establir mesures de diuèrses sòrtes e natura.

En efècte, entà arténher ua egalitat efectiva de hemnes e òmes, aguesta lei vò arrefortir es mesures e es mecanismes concrèts entà arténher qu'es poders publics de Catalonha amien a tèrme politiques e accions destinades a eradicar eth fenomèn dera desegalitat entre hemnes e òmes, que place es hemnes laguens d'ua situacion de subordinacion e desauantatge sociau e economic per arrepòrt des òmes e qu'empedís qu'es hemnes exercisquen pleament es sòns drets coma ciutadanes. En definitiva, aguesta lei a d'entraïnar un benefici entà toti, hemnes e òmes, pr'amor qu'a de perméter bastir naui esquèmes d'arrepòrt entre òmes e hemnes, basades en respècte e era equitat, e tanben contribuïr a melhorar era societat e hèr-la mès democratica, justa e solidària.

Ena elaboracion d’aguesta lei non se partís de zèro, pr'amor que s’inspire enes reivindicacions qu'eth movement feminista, es associacions de hemnes e es associacions que luten pes drets des hemnes an reclamat istoricament. Era Generalitat de Catalonha a assumit ath long dera sua istòria era responsabilitat de promòir eth ròtle des hemnes. Dempús der Estatut d’autonomia de 1979 s’an elaborat leis especifiques en aguest encastre, coma era Lei 11/1989, de 10 de junhsèga, de creacion der Institut Catalan dera Hemna; era Lei 4/2001, de 9 d’abriu, de modificacion der apartat 2 der article 63 dera Lei 13/1989, de 14 de deseme, d’organizacion, procediment e regim juridic dera Administracion dera Generalitat de Catalonha, pera quau s’establissen, damb caractèr pionèr ath nivèu europèu e der Estat espanhòu, es arrepòrts d’impacte de genre, qu'an d’acompanhar tota era reglamentacion elaborada pera Administracion dera Generalitat, e era Lei 5/2008, de 24 d’abriu, deth dret des hemnes a eradicar era violéncia machista. I a tanben actes deth Govèrn qu'an d’èster consideradi non solament antecedents, mès tanben contenguts prenormatius, coma es plans de politiques de hemnes, que son un instrument transversau entara aplicacion des politiques d'egalitat de genre deth Govèrn dera Generalitat.

Era aprovacion dera Lei d’egalitat efectiva de hemnes e òmes s’inspire enes precèptes estatutaris e legaus nomentadi en matèria de genre e drets des hemnes damb era tòca d'acomplir-les. S'agís d’ua reglamentacion pròpria e singulara, hèta d’acòrd damb es competéncies der autogovèrn de Catalonha, que complète era reglamentacion per arrepòrt ara paritat e s’enquadre laguens dera categoria de norma especifica complementària dera Lei organica 3/2007, de 22 de març, entara egalitat efectiva de hemnes e òmes, qu'ahig modificacions legislatiues substanciaus entà auançar de cap ad aguesta egalitat efectiva, e establís mesures transversaus en toti es ordes dera vida, damb era finalitat d’eradicar es discriminacions contra es hemnes, ath delà d’adaptar-se ath quadre normatiu comunautari e as objectius mès auançadi en matèria d'integracion dera transversalitat de genre que formulen diferentes institucions dera Union Europèa.

Formaument, aguesta lei s’estructure en 64 articles, que se dispòsen en cinc capítols. Era Lei concludís damb sèt disposicions addicionaus, dues disposicions transitòries, ua disposicion derogatòria e cinc disposicions finaus.

Eth capítol I, de disposicions generaus, determine er objècte, es fins generaus e er encastre d’aplicacion dera Lei. Aguest capítol se complète damb era identificacion des principis rectors qu'an de presidir era accion des poders publics de Catalonha en çò que hè ara egalitat efectiva de hemnes e òmes. Establís tanben es mecanismes entà garantir era integracion dera transversalitat de genre enes politiques publiques, era avaloracion der impacte e era reconeishença des associacions.

Eth capítol II determine es competéncies dera Administracion dera Generalitat e dera Administracion locau en matèria de politiques d’egalitat. Tanben se definís eth quadre organizator entà dar impuls, desvolopar e avalorar es accions e es politiques publiques entà promòir era egalitat de hemnes e òmes en Catalonha, e introdusís es mecanismes entara integracion dera perspectiva de genre.

Eth capítol III se referís as mecanismes entà garantir eth dret d’egalitat efectiva de hemnes e òmes ena Administracion publica per mejan des politiques de contractacion publica, es subvencions, es ajudes, es borses e licéncies administratives, eth nomentament paritari enes organs de prenuda de decisions e es plans d’egalitat entath personau ath servici des administracions publiques de Catalonha, es institucions dera Generalitat, es actors sociaus e es entitats sense tòca lucrativa, e tanben er impacte de genre enes leis de pressupòsti.

Eth capítol IV establís es politiques publiques entà promòir era egalitat efectiva enes diferenti encastres d’accion: era seccion prumèra se destine ara participacion politica e sociau entà perméter eth dret ara participacion sociau des hemnes. Era seccion dusau determine es garanties entà assegurar ua formacion educativa basada ena coeducacion, e establís es obligacions en çò que hè as manifestacions culturaus, es mejans de comunicacion e es tecnologies dera informacion e era comunicacion, en encastre universitari e dera recèrca, damb era integracion transversau dera perspectiva de genre en toti es estudis universitaris e en encastre esportiu. Era seccion tresau, a propòs deth dret ath trabalh en egalitat d’oportunitats, establís mesures entà garantir era egalitat de hemnes e òmes en accès ath trabalh, ena formacion e ena promocion professionau e es condicions de trabalh. Includís tanben mesures en matèria de seguretat e de santat en trabalh e accions de proteccion deuant deth secutament sexuau e deth secutament per arrason de sèxe. Ath delà deth déuer generau des empreses de respectar eth principi d’egalitat en encastre laborau, establís especificament eth déuer d’aprovar e aplicar plans d’egalitat enes empreses de mès de dus cents cinquanta trabalhadors. Era seccion quatau dispòse es mesures de besonh entara reorganizacion des emplecs deth temps, es politiques sociaus, que prenen compde des besonhs especiaus de determinadi grops de hemnes, es politiques de promocion e sosten as hemnes des sectors agricòles, de neurissatge, forestau e pescaire, es politiques d’apoderament des hemnes en matèria de cooperacion ath desvolopament e es politiques de santat e servicis e de familha. Era seccion cincau arrecuelh es mesures especifiques en matèria d'environament, urbanisme e lotjament; era seccion siesau s’ocupe des politiques de justícia e seguretat, e era seccion setau regle era conformitat d'estadistiques e d'estudis ara perspectiva de genre.

Eth capítol V establís mesures entà garantir era aplicacion dera Lei e contén tres seccions: era prumèra, per arrepòrt ath Sindic de Grèuges; era dusau, ar Observatòri dera Egalitat de Genre, e era tresau, ath regim de sancions.

CAPÍTOL I. DISPOSICIONS GENERAUS

Article 1. Objècte e finalitats

1. Er objècte d’aguesta lei ei establir e reglamentar es mecanismes e es recorsi entà perméter eth dret ara egalitat e ara non-discriminacion per arrason de sèxe en toti es encastres, etapes e circonstàncies dera vida. 

2. Es finalitats d’aguesta lei son: 

a) Eliminar es discriminacions, es desegalitats e era invisibilitat, generades peth caractèr patriarcau dera societat, qu'an patit istoricament es hemnes. 

b) Arreconéisher e préner en compde eth ròtle sociau e economic des trabalhs familhaus, domestics e de suenh de persones, que tradicionaument an exercit es hemnes. 

c) Favorir ua distribucion coresponsabla entre hemnes e òmes deth trabalh de mercat e deth trabalh domestic e de suenh de persones, en quadre d’un modèl de societat duradís. 

d) Favorir un quadre favorable entà qu'eth ròtle des hemnes hèsque apòrt de tot eth sòn potenciau ath progrès e ara transformacion sociau e economica. 

e) Garantir qu'es politiques publiques: 

1r. Eliminen es obstacles imposadi per arrason de sèxe, que dificulten eth plen exercici des drets des persones.

2au. Contribuïsquen a eradicar es estereotips culturaus que perpetuen es diferéncies de genre.

3au. Asseguren eth liure desvolopament dera autonomia e es capacitats des persones, e er exercici efectiu dera plea ciutadanetat dempús deth respècte ara diuersitat e era diferéncia.

4au. Permeten que hemnes e òmes, dempús dera diuersitat, participen en condicions d’egalitat efectiva ena vida familhau, politica, sociau, comunitària, economica e culturau.

5au. Afirmen e garantisquen era autonomia e era libertat des hemnes entà que poguen desvolopar es sues capacitats e interèssi e gerir era pròpria vida.

6au. Establisquen es condicions entà eliminar quinsevolh sòrta de discriminacion des hemnes e entà promòir eth sòn apoderament.

7au. Integren era perspectiva de genre en toti es encastres.

f) Tractar, previer e eradicar, d’acòrd damb çò que dispòse era reglamentacion en vigor ena matèria, tota sòrta de violéncia machista contra hemnes e mainatges. 

g) Arreconéisher eth dret des hemnes ath pròpri còs, eth dret ath liure desvolopament dera identitat e era orientacion sexuau, e es drets sexuaus e reproductius, e garantir era liura decision des persones ara ora d'exercir-les.

h) Dar impuls a politiques publiques destinades a arreparar eth deficit istoric que sofrissen es hemnes ena redistribucion dera riquesa, e priorizar era adopcion de mesures entà combàter era feminizacion dera praubesa, damb ua especiau atencion as situacions de major vulnerabilitat.

i) Promòir un modèl d'arrepòrts entre persones egalitari e qu'eradique es arrepòrts de domeni e espleitacion de genre imposat peth sistèma patriarcau.

j) Dar sosten as familhes, ena mesura que son un instrument eficaç entà corregir desegalitats. 

k) Reglamentar un sistèma de congets parentaus qu'assegure ua distribucion equitabla entre òmes e hemnes des responsabilitats per arrepòrt as hilhs.

Article 2. Definicions

As efèctes de çò qu'establís aguesta lei, se compren per:

a) Poders publics: es institucions, es organs estatutaris, es administracions publiques de Catalonha e es organismes e es entitats que ne depenen, e quinsevolh organisme o instància considerat sector public o poder adjudicatari d'acòrd amb eth quadre subjectiu establit per article 3 deth tèxte rehonut dera Lei de contractes deth sector public, aprovat peth Reiau decrèt legislatiu 3/2011, de 14 de noveme. 

b) Trabalh de mercat: er amàs d’activitats remunerades que produsissen bens e servicis en mercat laborau.

c) Trabalh domestic e de suenh de persones: er amàs d’activitats non remunerades per arrepòrt ath trabalh domestic e damb era assisténcia e eth suenh des membres dera familha, qu'ei ara basa deth trabalh de mercat peth hèt de hèr possible qu'es persones se mantenguen enes melhores condicions de santat e formacion entà poder èster productives en mercat de trabalh o entà ac poder èster futurament. Eth trabalh domestic e de suenh de persones, que tradicionaument s'a assignat as hemnes, comprén, entre d'auti, es prètzhèts d'igiene e mantiement deth larèr; era economia domestica; eth suenh, entre d'auti, des hilhs e des persones depenentes; era gestion des ahèrs medicaus e escolars o formatius, e, en generau, totes es accions que cerquen eth benestar deth nuclèu familhau. 

d) Coeducacion: era accion educatritz que servisque ara egalitat reau d’oportunitats e avalore indistintament era experiéncia, es aptituds e er apòrt sociau e culturau de hemnes e òmes, era egalitat de drets, sense estereotips sexistes, omofobics, bifobics, transfobics o androcentrics ne actituds discriminatòries per arrason de sèxe, orientacion sexuau, identitat de genre o expression de genre. 

e) Perspectiva de genre: era prenuda en consideracion des diferéncies entre hemnes e òmes laguens d'un encastre o d'ua activitat entara analisi, era planificacion, eth dessenh e era aplicacion de politiques, en tot préner en compde era manèra en qué es diuèrses accions, situacions e besonhs afècten es hemnes. Era perspectiva de genre permet de visualizar hemnes e òmes ena sua dimension biologica, psicologica, istorica, sociau e culturau, e tanben permet de trobar linhes de reflexion e d'accion entà eradicar es desegalitats. 

f) Equitat de genre: era distribucion justa des drets, es beneficis, es obligacions, es oportunitats e es recorsi sus era basa dera reconeishença e eth respècte dera diferéncia entre hemnes e òmes ena societat. 

g) Egalitat de genre: era condicion d'èster egaus òmes e hemnes enes possibilitats de desvolopament personau e de prenuda de decisions, sense es limitacions imposades pes ròtles de genre tradicionaus, çò que hè qu'es diferenti comportaments, aspiracions e besonhs de hemnes e d’òmes son iguaument consideradi, avaloradi e favoridi.

h) Representacion equilibrada: era situacion que garantís era preséncia des hemnes en ua proporcion apropriada en cada circonstància.

i) Representacion paritària: era situacion que garantís ua preséncia de hemnes e òmes segons era quau cap sèxe non despasse eth 60% der amàs de persones a qué se referís, ne ei inferior ath 40%, e qu'a d'auer era amira d'arténher eth 50% de persones de cada sèxe.

j) Estereotips de genre: es imatges simplificades qu'atribuïssen uns ròtles fixadi sus es comportaments pretendudament «corrèctes» o «normaus» des persones laguens d'un contèxt determinat en foncion deth sòn sèxe. Es estereotips de genre son ara basa dera discriminacion entre òmes e hemnes e contribuïssen a justificar-les e a perpetuar-les.

k) Discriminacion dirècta: era situacion en qué se tròbe ua persona qu'ei, a estat o pòt èster tractada, per arrason de sèxe o de circonstàncies dirèctament restacades damb era sua condicion biologica, d’ua manèra mens favorabla qu'ua auta laguens d'ua situacion analòga. Non son mesures discriminatòries per arrason de sèxe es que, encara que someteràn un tractament diferent entà òmes e hemnes, an ua justificacion objectiva e rasonabla, coma es que se fondamenten ena accion positiva entàs hemnes, ena necessitat d’ua proteccion especiau per motius biologics o ena promocion dera coresponsabilitat de hemnes e òmes per çò deth trabalh domestic o per çò deth suenh de persones.

l) Discriminacion indirècta: era situacion discriminatòria creada per ua disposicion, un critèri, ua interpretacion o ua practica pretendudament neutres que pòden causar un perjudici mès gran as persones d’un des sèxes, a excepcion de se resulten apropriadi e de besonh e se pòden justificar damb critèris objectius que non agen cap arrepòrt damb qüestions de genre.

m) Discriminacion multipla: era situacion en qué ua hemna, peth hèt d'apartier a d'auti grops que tanben soent son discriminadi, patís formes agravades e especifiques de discriminacion.

n) Orde de discriminar: quinsevolh instruccion qu'entraïne era discriminacion, dirècta o indirecta, per arrason de sèxe.

o) Secutament per arrason de sèxe: quinsevolh comportament que, per arrason deth sèxe d’ua persona, s’exercís damb era finalitat d’atemptar contra era sua dignitat o era sua integritat fisica o psiquica o de crear-li un entorn intimidant, ostil, degradant, umiliant, ofensiu o engüegiu, o qu'entraïne aguesti madeishi efèctes, segons aquerò que dispòse er article 5 dera Lei 5/2008, de 24 d'abriu, deth dret des hemnes a eradicar era violéncia machista.

p) Secutament sexuau: quinsevolh comportament verbau que sigue, non verbau o fisic, de natura sexuau, que s’exercís damb era intencion o er efècte d’atemptar contra era dignitat d’ua persona, especiaument se li cree un entorn intimidant, ostil, degradant, umiliant o ofensiu, sens perjudici de çò qu'establís eth Còdi penau e segons aquerò que dispòse er article 5 dera Lei 5/2008.

Article 3. Principis d'accion des poders publics 

En acompliment deth principi de perspectiva de genre per arrepòrt ar article 41 der Estatut d'autonomia e entà arténher era egalitat efectiva entre hemnes e òmes, sense cap sòrta de discriminacion per arrason de sèxe o de genre, era interpretacion des disposicions d'aguesta lei e totes es politiques e accions des poders publics s'an de regir pes principis següenti:

Prumèr. Transversalitat dera perspectiva de genre e des politiques d'egalitat de genre: es poders publics an d'aplicar era perspectiva de genre e era perspectiva des hemnes enes accions, laguens de toti es nivèus e de totes es etapes, en tot arreconéisher era valor qu'apòrten hemnes e òmes e en tot aplicar de manèra positiva es cambiaments de besonh entà melhorar era societat e arrespóner as realitats, es oportunitats, es besonhs e es expectatives des dus sèxes.

Dusau. Equilibri entre eth trabalh de mercat e eth trabalh domestic e de suenh de persones e coresponsabilitat en trabalh: es poders publics an de garantir er acompliment des principis d’egalitat d’oportunitats entre hemnes e òmes en trabalh e de non-discriminacion a causa d'embaràs o de maternitat, e an d'arreconéisher era valor deth trabalh domestic e de suenh de persones damb era tòca d'arténher un nau equilibri ena distribucion deth temps de trabalh e un repartiment equitable e coresponsable entre hemnes e òmes des trabalhs de mercat e domestic e de suenh de persones.

Tresau. Eradicacion dera violéncia machista: es poders publics an de garantir que s’aborden de manèra integrau totes es formes de violéncia machista, especiaument era violéncia contra es hemnes e es actes sexistes, misogins e discriminatòris.

Quatau. Apoderament des hemnes: es poders publics an de sostier as hemnes en procès peth quau enfortissen eth sòn potenciau e autonomia, coneishen melhor es sues capacitats e participen actiuament ena resolucion des obstacles que son ara basa dera sosestimacion qu'an sofrit istoricament.

Cincau. Democracia paritària e participacion paritària de hemnes e òmes enes ahèrs publics: es poders publics an de promòir era participacion des grops e des associacions que defenen es drets des hemnes ena elaboracion e era avaloracion des politiques publiques, e tanben era representacion paritària ena composicion des organs collegiaus, de direccion, de participacion, de representacion, consultatius, tecnics e scientifics, enes tribunaus e enes espacis de prenuda de decisions.

Siesau. Perspectiva des hemnes: es poders publics an deuen hèr a valer es apòrts des hemnes en bastiment, eth mantiement e era transformacion dera societat; hèr visibles e arreconéisher es diferéncies, es singularitats e es particularitats territoriaus, culturaus, etniques, religioses, personaus, d'atge, de santat, sòcioeconomiques e d'orientacion e identitat sexuau de hemnes e òmes sense exclusions; arreconéisher es hemnes coma subjèctes sociaus, economics e politics, e soslinhar es experiéncies vitaus tant de hemnes coma d'òmes.

Setau. Justícia sociau e redistribucion dera riquesa: es poders publics an de garantir era distribucion equitable des recorsi e er exercici corrècte de drets e déuers, damb politiques correctritzes e distributives qu'ajuden ara prevencion e òbren contra era espleitacion e era exclusion sociau des hemnes. Es politiques publiques an de protegir principaument es hemnes damb hilhs a sòn cargue e dar prioritat ara distribucion dera riquesa ena luta contra era feminizacion dera praubesa. 

Ueitau. Usatge non sexista ne estereotipat deth lenguatge: es poders publics definidi en article 2.a an de hèr un usatge non sexista deth lenguatge, qu'evite era expression de concepcions sexistes dera realitat e es usatges androcentrics e damb estereotips de genre, e an de promòir un lenguatge respectuós damb es hemnes, damb es minories e damb totes es persones en generau ena atencion personau e en tota era documentacion escrita, grafica e audiovisuau. Es poders publics an de formar eth personau en usatge respectuós e inclusiu dera lengua.

Article 4. Reconeishença des associacions de defensa des drets des hemnes 

1. Entara defensa deth dret ara egalitat efectiva de hemnes e òmes a qué hè allusion aguesta lei e des drets que s'i arreconeishen, es associacions qu'an coma finalitat era defensa des drets des hemnes son considerades persones interessades coma titulares d'interèssi legitims collectius as efèctes de çò qu'establís er article 31.1.c e 2 dera Lei der Estat 30/1992, de 26 de noveme, de regim juridic des administracions publiques e deth procediment administratiu comun, en encastre des administracions publiques catalanes.

2. Er arreconeishement des associacions de defensa des drets des hemnes coma part interessada ei condicionat ath consentiment dera persona concernida, sens perjudici de çò qu'establís er article 12.3 dera Lei organica 3/2007, de 22 de març, entara egalitat efectiva de hemnes e òmes, o dera reglamentacion que la substituïsque, en arrepòrt as litigis a propòs de secutament sexuau e secutament per arrason de sèxe que se poguen produsir.

3. Es associacions de defensa des drets des hemnes an era capacitat e era legitimacion entà intervier enes procèssi civius, sociaus e contenciosi administratius que concernissen eth dret d’egalitat efectiva des hemnes, de conformitat damb es leis regulatritzes d’aguesti procèssi.

CAPÍTOL II. COMPETÉNCIES E ORGANIZACION ADMINISTRATIVA

Article 5. Competéncies dera Administracion dera Generalitat

Laguens der encastre territoriau respectiu, e en exercici des competéncies que le atribuís sòn orde juridic, corresponen ara Administracion dera Generalitat, en matèria de politica d’egalitat de genre, es foncions següentes: 

a) Estudiar e detectar es mancances e es besonhs ena amira d'acomplir es finalitats d’aguesta lei, en tot compdar damb era collaboracion des associacions de hemnes.

b) Hèr era planificacion estrategica generau e elaborar normes en aguesta matèria.

c) Crear e adaptar programes entara integracion dera transversalitat dera perspectiva de genre en totes es politiques e accions publiques e ena elaboracion des budgets, e tanben en diagnostic, eth dessenh e era execucion d’accions positives que s’agen d’aplicar damb caractèr generau en tot eth territòri.

d) Hèr era avaloracion contunhada dera politica d’egalitat de genre e dera ahijuda dera perspectiva de genre en amàs des accions dera Generalitat, e tanben der acompliment d’aguesta lei.

e) Dar impuls ara collaboracion entre es diferentes administracions publiques de Catalonha.

f) Establir es condicions de formacion deth personau ath sòn servici.

g) Dessenhar e aplicar un sistèma d’estadistiques e d’indicadors quantitatius e qualitatius, restacadi ar Institut d'Estadistica de Catalonha, ena planificacion, era execucion e era avaloracion des plans de politiques d’egalitat de genre, e integrar sistematicament era variabla en arrepòrt ath sèxe en estudis, enquèstes, registres e estadistiques destinades ara populacion, e tanben promòir era elaboracion d’estadistiques e indicadors que permeten: 

1r. Hèr visible era experiéncia femenina e conéisher melhor es diferéncies, es ròtles, es situacions, es condicions, es esperances e es besonhs de hemnes e òmes.

2au. Arrecuélher es situacions e es besonhs des hemnes deth miei rurau e des grops de hemnes afectades per factors de discriminacion o major vulnerabilitat.

3au. Es situacions e es besonhs des grops de hemnes afectades per d'auti factors de discriminacion.

h) Elaborar estudis e arrepòrts sus era situacion des hemnes, hèr analisis e investigacions sus era situacion de desegalitat per arrason de sèxe e ne difóner es resultats.

i) Promòir e desvolopar campanhes e accions de sensibilizacion entà assegurar eth principi d’egalitat de hemnes e òmes.

j) Promoir era autonomia personau e economica des hemnes e dar impuls ar emplec femenin.

k) Amiar a tèrme era assisténcia tecnica especializada enes organismes locaus e ena rèsta de poders publics.

l) Promòir era preséncia de hemnes enes organs de participacion e enes espacis de prenuda de decisions.

m) Dar sosten as grops e organismes que trabalhen pera promocion dera egalitat de hemnes e òmes, e garantir-ne era participacion en dessenh, ena elaboracion, eth desvolopament e era avaloracion dera politica d’egalitat de genre. 

n) Coordinar era elaboracion d'arrepòrts d'impacte de genre qu'includisquen era diuersitat des hemnes e enterpréner es mesures correctritzes apropriades entà que siguen presentes enes normes, es disposicions e es politiques qu'apròve e execute eth Govèrn, especiaument se d’aguesti arrepòrts resulten mesures prescriptives de correccion des desegalitats.

o) Elaborar es disposicions de besonh entà atribuïr era integracion dera transversalitat dera perspectiva de genre laguens des organs des departaments dera Administracion dera Generalitat, des organismes autonòms e des organismes publics restacadi o que ne depenen.

p) Elaborar, aprovar, executar e avalorar es plans d’egalitat de hemnes e òmes destinadi ath personau ath sòn servici a qué hè allusion er article 15.

q) Amiar a tèrme era revision e eth seguiment des plans d’egalitat deth teishut empresariau catalan, e tanben der acompliment dera obligacion d’elaborar e aplicar plans d’egalitat en cas des empreses per arrepòrt ar article 36.1.

r) Aprovar es plans estrategics en matèria de politiques d’egalitat de genre per arrepòrt ar article 14.

s) Previer e atier es situacions de violéncia machista, de secutament sexuau e de secutament per arrason de sèxe per mejan dera elaboracion de protocòus d’accion e era aplicacion des mesures apropriades entà afrontar aguesta problematica, d’acòrd damb çò qu'establís era Lei 5/2008.

t) Elaborar e aprovar er arrepòrt annau d’execucion dera integracion dera perspectiva de genre ena Administracion dera Generalitat.

u) Facilitar programes de formacion especifica ath personau tecnic e as membres elegidi des organismes locaus entà garantir qu'acomplissen es sues foncions per arrepòrt a çò qu'establís aguesta lei. 

v) Acomplir-ne quinsevolh aute que li atribuïsque era legislacion en vigor.

Article 6. Foncions des organismes locaus de Catalonha

1. Laguens der encastre territoriau respectiu, e en exercici des competéncies que les atribuís er orde juridic, corresponen as municipis e as autes organismes locaus, en matèria de politiques d’egalitat de genre, es foncions següentes:

a) Estudiar e detectar es mancances e es besonhs des hemnes, entà acomplir es finalitats d’aguesta lei laguens deth sòn encastre territoriau, en tot compdar damb era collaboracion des associacions de hemnes.

b) Sensibilizar era populacion a propòs des causes dera violéncia machista e, en quadre dera reglamentacion en vigor, promòir accions e campanhes de prevencion e méter a disposicion dera populacion es servicis d’assisténcia de besonh entàs persones que sofrissen es diuèrses manifestacions dera violéncia machista.

c) Atier, informar e orientar es hemnes a propòs de programes e recorsi entà facilitar er exercici efectiu des sòns drets, e sensibilizar òmes e hemnes en tèrmes d’egalitat de drets e déuers.

d) Crear e adaptar es mecanismes de besonh entara integracion dera perspectiva de genre enes sues accions politiques.

e) Establir es condicions de formacion e capacitacion deth personau ath sòn servici.

f) Elaborar, aprovar, executar e avalorar es plans d’egalitat de hemnes e òmes destinadi ath personau ath sòn servici per arrepòrt ar article 15.

g) Dessenhar, aprovar, executar e avalorar es plans d’egalitat a que hè allusion aguesta lei que concernissen es organismes locaus.

h) Favorizar era autonomia personau e economica des hemnes e dar impuls ar emplec femenin.

i) Promòir era preséncia de hemnes enes organs de participacion e enes espacis de prenuda de decisions.

j) Dar sosten as grops feministes e as entitats de defensa des drets des hemnes, e promòir era sua participacion en dessenh, era elaboracion, eth desvolopament e era avaloracion des politiques d’egalitat e dr transversalizacion de genre.

k) Adaptar e mantier estadistiques actualizades que permeten ua coneishença dera situacion diferenciau de hemnes e òmes enes diferenti encastres d’intervencion locau.

l) Dessenhar e aplicar politiques destinades a eradicar es desegalitats e es formes d’espleitacion des hemnes en toti es encastres locaus d’intervencion.

m) Acomplir-ne quinsevolh auta que li atribuïsque era legislacion en vigor.

2. Era Generalitat a de contribuïr ara sufisença financèra des municipis en çò que hè as foncions qu'aguesta lei les atribuís, sigue damb era transferéncia de hons d’autes administracions sigue damb recorsi pròpris, sens perjudici qu'es municipis e es auti organismes locaus consignen laguens des sòns budgets es dotacions de besonh entath finançament d’aguestes foncions, mejançant contractes-programa ad aguest efècte.

3. Era Administracion dera Generalitat a de facilitar programes de formacion especifica ath personau tecnic e as membres elegidi des organismes locaus entà garantir qu’acomplissen es sues foncions per arrepòrt a çò qu’establís aguesta lei.

Article 7. Organizacion administrativa

1. Era Administracion dera Generalitat exercís es competéncies objècte d'aguesta lei per mejan de:

a) Er Institut Catalan des Hemnes, qu’ei restacat ath Departament dera Presidéncia.

b) Es organs e es equips que cada departament assigne coma responsables des politiques d'egalitat efectiva de hemnes e òmes e dera aplicacion dera integracion dera perspectiva de genre, cossent damb çò qu'establís er article 8.

2. Son organs consultatius dera Administracion dera Generalitat en matèria de politica d’egalitat de genre:

a) Eth Conselh Nacionau des Hemnes de Catalonha, creat per article 6 dera Lei 11/1989, de 10 de junhsèga, de creacion der Institut Catalan dera Hemna.

b) Era Comission Nacionau entà ua Intervencion Coordinada contra era Violéncia Machista, creada per article 82 dera Lei 5/2008.

3. Entà amiar a tèrme es foncions en matèria de politica d’egalitat de genre, era Administracion dera Generalitat s’a de dotar de:

a) Mecanismes intèrnes de collaboracion e coordinacion interdepartamentau entà dar impuls ara transversalitat de genre en encastre des matèries dera sua competéncia. 

b) Mecanismes de cooperacion interinstitucionau entà amiar er impuls dera integracion dera perspectiva de genre ara rèsta d'administracions, actors sociaus e universitats.

c) Mecanismes de contraròtle e sancion entà garantir er acompliment dera Lei.

4. Es organs competents entà liderar e méter en òbra es politiques de genre, damb era tòca d'assegurar-ne era transversalitat e garantir eth lideratge qu'an de besonh, rèsten restacadi ath Departament dera Presidéncia.

Article 8. Organs responsables dera aplicacion dera transversalitat dera perspectiva de genre
1. Es departaments dera Generalitat, es organismes autonòms, es societats e es organismes publics restacadi o que ne depenen an d’establir enes sòns decrèts organizators er organ responsable dera integracion dera transversalitat dera perspectiva de genre ena planificacion, era gestion e era avaloracion des sues politiques respectives.

2. Es organs responsables dera metuda en plaça dera transversalitat dera perspectiva de genre an d’acomplir, en coordinacion damb er Institut Catalan des Hemnes, es foncions següentes:

a) Executar es plans e programes transversaus de politiques d’egalitat de genre en encastre foncionau deth departament o der organisme d’acòrd damb es directritzes e es mesures establides enes plans de politiques d’egalitat de genre aprovats peth Govèrn.

b) Collaborar ena elaboracion, era execucion, eth seguiment e era avaloracion des plans departamentaus d'egalitat destinadi ath personau dera Administracion dera Generalitat.

c) Promòir estudis e estadistiques, en coordinacion damb es organs estadistics des departaments dera Generalitat, organismes autonòms e organismes publics restacadi o depenenti dera Administracion dera Generalitat, e eméter arrepòrts a propòs dera egalitat de hemnes e òmes en sòn encastre foncionau.

d) Integrar sistematicament era perspectiva de genre en totes es fases, airaus e nivèus d'intervencion deth sòn encastre foncionau, en collaboracion e coordinacion damb er Institut Catalan des Hemnes.

e) Garantir era formacion deth personau des departaments en matèria d'egalitat efectiva de hemnes e òmes.

f) Assegurar er acompliment efectiu d’aguesta lei en encastre foncionau corresponent, qu’an d’amiar a tèrme professionaus damb formacion especifica sus egalitat e genre.

g) Exercir quinsevolh auta foncion de besonh entà integrar era perspectiva de genre. 

Article 9. Professionaus d'egalitat de genre

1. Era Administracion dera Generalitat a de facilitar era reglamentacion e eth sistèma de capacitacion e formacion des professionaus d'egalitat de genre e garantir-ne era preséncia enes tèrmes qu'establís aguesta lei. 

2. Es administracions publiques an d’integrar progressivament professionaus d’egalitat de genre damb era qualificacion exigida d’acòrd damb era reglamentacion per arrepòrt ar apartat 1, entà integar es mesures d'egalitat enes prètzhèts dera Administracion, e an de participar especiaument en diagnostic, era aplicacion, era avaloracion e eth seguiment de totes es politiques publiques e, de manèra considerabla, enes politiques e es projèctes especifics que s’orienten ar aqueriment dera egalitat.

3. Era Administracion dera Generalitat a d’arreconéisher era figura deth professionau d’egalitat de genre en arrepòrt de pòstes de trabalh, particularament enes organs destinadi a velhar per acompliment d'aguesta lei.

CAPÍTOL III. MECANISMES ENTÀ GARANTIR ETH DRET ARA EGALITAT EFECTIVA DE HEMNES E ÒMES EN SECTOR PUBLIC

Article 10. Contractacion deth sector public

1. Es poders adjudicadors de Catalonha qu'as efèctes dera legislacion de contractes deth sector public an era consideracion d’Administracion publica, per mejan des sòns organs de contractacion, an de sajar d'includir clausules sociaus enes bases dera contractacion damb era finalitat de promòir era egalitat de tracte e d'oportunitats de hemnes e òmes en mercat laborau. Damb aguesta finalitat, cossent damb era reglamentacion en vigor en matèria de contractacion publica, an de:

a) Integrar era perspectiva de genre enes aufèrtes de contractacions publica.

b) Includir condicions d'execucion des trabalhs objècte deth contracte, en virtut des quaus er adjudicatari adòpte mesures tendentes a promòir era egalitat de hemnes e òmes.

c) Indicar enes quasèrns de clausules administratives particulares es barèmes de puntuacion addicionau entàs empreses que dispòsen de plans d’egalitat, en cas que non i siguen obligades per lei, e es que disposen deth labèl catalan d’excelléncia empresariau en matèria d’egalitat a qué hè allusion er article 35 o adòpten mesures destinades a arténher era egalitat d’oportunitats que perduren en temps e mantenguen era efectivitat, segons aquerò que s'establisque per reglament.

2. Es poders adjudicadors a qué hè allusion er apartat 1 an de consultar era informacion des empreses inscrites en Registre Public de Plans d'Egalitat, a qué hè allusion er article 36.5, ar efècte de facilitar es accions qu'establís eth present article.

3. Es poders adjudicadors an d’establir mecanismes d’avaloracion e seguiment qu'asseguren er acompliment efectiu des mesures avalorades ena aufèrta de contractacion.

Article 11. Ajudes publiques

1. Es administracions publiques de Catalonha e es organismes e es entitats que ne depenen an de denegar era atribicion de subvencions, borses o quinsevolh sòrta d'ajuda publica as empreses e entitats sollicitaires sancionades o condemnades pr'amor qu'an exercit o tolerat de practiques professionaus considerades discriminatòries per arrason de sèxe o de genre, sancionades per decision administrativa fèrma o condemnades per senténcia judiciària ferma. Ad aguest efècte, es empreses e entitats sollicitaires an de presentar, amassa damb era sollicitacion dera ajuda, ua declaracion responsabla deth hèt de non auer estat jamès objècte de sancions administratives fèrmes ne de senténcies fèrmes condemnatòries.

2. Es bases regulatritzes de subvencions, borses e quinsevolh auta sòrta d’ajuda publica que convòquen es administracions publiques de Catalonha an de ténder a includir era avaloracion deth melhor mejan entà arténher era integracion dera perspectiva de genre.

3. En matèria de borses, es bases regulatritzes an d’includir era indicacion especifica deth dret des beneficiaris a absentar-se per arrasons de maternitat o de paternitat, pendent tot eth temps que dure eth congèt d’acòrd damb era legislacion aplicabla en aguesta matèria, e sense qu'açò entraïne era pèrta dera condicion de persona beneficiària. Es requisits entà assegurar aguest dret s’an de determinar enes convocacions corresponentes.

Article 12. Representacion paritària enes organs collegiaus des administracions publiques

1. Es administracions publiques se deuen téner ath principi de representacion paritària de hemnes e òmes enes nomentaments e es designacions entara composicion de tota sòrta d'organs collegiaus, en tot préner en compde çò que determine era disposicion transitòria prumèra e sens perjudici de çò qu’establís er apartat 2. 

2. Es mesures de representacion paritària non an efecte entàs organs constituïdi entara promocion des drets e interèssi d'un des dus sèxes.

Article 13. Plans d'egalitat e accion transversau

Es politiques publiques en matèria d'egalitat de hemnes e òmes s'articulen per mejan dera accion transversau dera perspectiva de genre enes competéncies pròpries dera Generalitat, e tanben per mejan des plans d'egalitat següenti:

a) Plan estrategic de politiques d’egalitat de genre deth Govèrn dera Generalitat, cossent damb çò qu'establís er article 14.

b) Plans operatius o programes d’accion departamentaus que desvolòpen e executen eth Plan estrategic de politiques d’egalitat de genre deth Govèrn dera Generalitat.

c) Plans de politiques d’egalitat de genre des administracions locaus de Catalonha, cossent damb çò qu'establís er article 14.4.

d) Plans d'egalitat de hemnes e òmes destinadi ath personau que rend servicis en sector public de Catalonha, cossent damb çò qu'establís er article 15.

e) Plan entara egalitat de genre en sistèma educatiu, cossent damb era Lei 12/2009, de 10 de junhsèga, d'educacion, e er article 21.3 dera presenta lei.

f) Plan d'accion de sosten as empreses destinat ara promocion dera egalitat de tracte e d'oportunitats de hemnes e òmes en trabalh, cossent damb çò qu'establís er article 34.

g) Era rèsta de plans e programes en matèria d'egalitat qu'establís era reglamentacion.

Article 14. Plan estrategic de politiques d'egalitat de genre deth Govèrn dera Generalitat

1. Eth Plan estrategic de politiques d'egalitat de genre deth Govèrn dera Generalitat a qué hè allusion er article 3.d dera Lei 11/1989, de 10 de junhsèga, de creacion der Institut Catalan dera Hemna, establís es objectius e es mesures de caractèr transversau que s’an d’aplicar entà garantir era egalitat efectiva entre hemnes e òmes en encastre dera Administracion dera Generalitat.

2. Er Institut Catalan des Hemnes, damb era collaboracion des departaments corresponents e damb era participacion des actors sociaus e economics concernidi e des entitats, associacions e grops de defensa des drets des hemnes de pertot Catalonha, ei er organ encargat de dessenhar, coordinar e dar impuls ara elaboracion des plans estrategics de politiques d'egalitat de genre dera Administracion dera Generalitat, e tanben de hèr-ne eth seguiment e era avaloracion.

3. Eth Govèrn a d’aprovar eth Plan estrategic de politiques d'egalitat de genre dera Administracion dera Generalitat.

4. Eth Govèrn a d’encoratjar era Administracion locau e a de dar-li eth sosten de besonh entà que pogue elaborar e aprovar es plans en matèria de politiques d'egalitat de genre que corresponen. Era elaboracion d’aguesti plans a de compdar damb era participacion des actors sociaus e economics concernidi e des entitats, associacions e grops de defensa des drets des hemnes der encastre territoriau corresponent.

Article 15. Plans d'egalitat de hemnes e òmes deth sector public 

1. Es institucions dera Generalitat, era Administracion dera Generalitat e es organismes publics restacadi o que ne depenen, e tanben es entitats, publiques e privades, que gerissen servicis publics, an d’aprovar, laguens deth tèrme de dus ans a compdar dera entrada en vigor d’aguesta lei, un plan d’egalitat de hemnes e òmes destinat ath personau que i rende servicis, que s’a de definir ena convencion collectiva o en acòrd de condicions de trabalh, damb era tòca de garantir era aplicacion efectiva deth principi d’egalitat de tracte e d’oportunitats de hemnes e òmes e eliminar era discriminacion per arrason de sèxe en çò que hè ar accès ar trabalh salariat, ath salari, ara formacion, ara promocion professionau e ara rèsta des condicions de trabalh.

2. Es organismes locaus qu'an organs especifics de representacion deth sòn personau an d’aprovar un plan d’egalitat de hemnes e òmes, que s’a de definir ena convencion collectiva o en pacte o acòrd de condicions de trabalh.

3. Era Generalitat a de velhar entà qu'es administracions d’empresa, es organizacions empresariaus e sindicaus, es entitats sense tòca lucrativa, es consòrcis e tota sòrta d’entitats que gerisquen servicis publics dispòsen de plans d’egalitat.

4. Es plans d’egalitat de hemnes e òmes deth sector public an d’acomplir es requisits següenti:

a) Fixar, damb era elaboracion prealabla d’un diagnostic dera situacion, es objectius concrèts d’egalitat efectiva a arténher, es estrategies e es practiques a adoptar entà artenher-les, e tanben er establiment de sistèmes eficaci de seguiment e avaloracion des objectius fixadi.

b) Préner en compde, entre d’auti, es encastres d’accion per arrepòrt ara representativitat des hemnes, er accès, era seleccion, era promocion e eth desvolopament professionaus, es condicions de trabalh, era conciliacion dera vida personau, laborau e familhau, era violéncia machista, era prevencion de risqui deth trabalh damb perspectiva de genre, era comunicacion inclusiva e er usatge d'un lenguatge non sexista ne androcentric, e tanben era estrategia e era organizacion intèrna der organisme.

c) Includir mesures especifiques entà adaptar-les, en cada cas, as particularitats deth personau d'ensenhament, sanitari, cercaire e penitenciari, e tanben des pompièrs, agents ruraus e còssi e fòrces de seguretat.

d) Préner en compde es representants des trabalhadors ara ora d'elaborar-les e aprovar-les.

e) Reglamentar enes disposicions era avaloracion pròpria, qu’a d’èster qüadriennau.

f) Hèr partida coma annèx dera convencion collectiva o pacte de condicions dera Administracion publica corresponenta o des organismes autonòms, empreses publiques, consòrcis, fondacions e d'auti entitats damb personalitat juridica pròpria a on sigue majoritària era representacion dirècta dera Generalitat o des administracions locaus. 

Article 16. Politiques d'egalitat efectiva de hemnes e òmes ena foncion publica

1. Eth departament competent en matèria de foncion publica, en collaboracion damb er Institut Catalan des Hemnes, a de fixar es critèris generaus a propòs d’egalitat efectiva de hemnes e òmes qu'es departaments, organismes autonòms e entitats publiques an d’observar entara elaboracion des bases des convocacions d’accès ar emplec public.

2. Es administracions publiques de Catalonha an de dar impuls ara representacion paritària de hemnes e òmes ena composicion des tribunaus o organs tecnics de seleccion.

3. Es programes entar accès ar emplec public an d’includir es contenguts per arrepòrt ara reglamentacion sus egalitat efectiva de hemnes e òmes e sus violéncia machista que s’an d’aplicar ena activitat administrativa e en desvolopament des politiques d’egalitat efectiva.

4. Es poders publics an d’adoptar mesures entà ua formacion basica, progressiua e permanenta en matèria d’egalitat de hemnes e òmes, dirigida a tot eth personau e dispensada per personau expèrt, damb era finalitat de méter en òbra es disposicions d’aguesta lei e de garantir era coneishença practica sufisenta que permete era integracion efectiva dera perspectiva de genre enes accions publiques.

5. Es poders publics an de hèr periodicament ua analisi de pòstes de trabalh entà avalorar eth gra d’acompliment deth principi d’egalitat de remuneracion de hemnes e òmes, e adoptar es mesures correctritzes entà eradicar es diferéncies salariaus.

Article 17. Leis de pressupòsti
1. Es departaments dera Generalitat, es organismes autonòms, es societats e es organismes publics restacadi o que ne depenen an d’integrar enes memòris des programes pressupostaris que s’intègren enes pressupòsti dera Generalitat es accions e es indicadors associadi entà adaptar era despensa as besonhs especifics de hemnes e òmes damb era finalitat d’auançar ena eradicacion des desegalitats. En aguest sens, an de hèr visibe er impacte diferenciat des pressupòsti sus es òmes e es hemnes, e integrar es objectius pròpris dera perspectiva de genre enes objectius des pressupòsti orientadi a resultats.

2. Era Administracion dera Generalitat, entà velhar pera integracion der impacte de genre enes memòris des programes pressupostaris que s’intègren enes pressupòsti dera Generalitat, a de dar impuls ara realizacion d’audits de genre a propòs der acompliment des objectius integradi enes memòris enes departaments, es organismes e es entitats deth sector public que ne depenen ara fin de cada exercici pressupostari.

CAPÍTOL IV. POLITIQUES PUBLIQUES ENTÀ PROMÒIR ERA EGALITAT EFECTIVA DE HEMNES E ÒMES

SECCION PRUMÈRA. PARTICIPACION POLITICA E SOCIAU DES HEMNES

Article 18. Politiques e accions des poders publics 

1. Es politiques e es accions des poders publics an de hèr visibles e arreconéisher es grops e entitats de defensa des drets des hemnes, dar-les sosten e impulsar-ne era participacion en dessenh, era elaboracion, eth desvolopament e era avaloracion des politiques publiques.

2. Es administracions publiques de Catalonha an de sajar de se tier ath principi de representacion equilibrada de hemnes e òmes en nomentament des titulars des organs de direccion e des organismes publics restacadi o depenenti, e promòir aguest principi enes organs de direccion des associacions e organizacions de tota sòrta.

3. Es institucions dera Generalitat, era Administracion dera Generalitat e es organismes publics restacadi o que ne depenen an d’aprovar, laguens deth tèrme de dus ans a compdar dera entrada en vigor d’aguesta lei, un protocòu de prevencion deth secutament sexuau e deth secutament per arrason de sèxe.

Article 19. Participacion politica de hemnes e òmes

1. Es poders publics an de sajar de se tier ath principi de preséncia paritària de hemnes e òmes en reparticion deth poder politic, e promòir era participacion des hemnes en encastres o cargues en qué son pòc presentes.

2. Es candidatures que presenten es partits politics, es federacions, es coalicions e es agropacions d'electors an de respectar çò qu'establís er article 56.3 der Estatut d’autonomia.

Article 20. Participacion sociau des hemnes

1. Es poders publics an d’adoptar accions positives especifiques temporaus, rasonables e proporcionades en çò que hè ar objectiu perseguit en cada cas, que promòiguen era egalitat efectiva de hemnes e òmes, que permeten corregir situacions de desegalitat sociau resultantes de practiques de subordinacion o de sistèmes sociaus discriminatòris, e assegurar eth dret ara participacion sociau des hemnes. 

2. Es poders publics an d’amiar a tèrme accions concrètes destinades a dinamizar eth teishut associatiu femenin e promòir era creacion de hilats; arreconéisher e integrar ena agenda politica es apòrts que hèn es associacions feministes e es grops de hemnes; promòir era participacion des hemnes, deth movement feminista e des organismes de hemnes enes organs consultatius, tant en encastre autonomic coma en encastre locau; promòir era participacion des hemnes en forums e organismes nacionaus e internacionaus, e repensar es formes de participacion entà abandonar es modèls androcentrics.

3. Es collègis e agropacions professionaus e empresariaus, es organizacions sindicaus, culturaus e sociaus e es partits politics an d’establir es mecanismes que garantisquen era participacion activa des hemnes, e tanben eth sòn accès as organs directius, damb era tòca de capitar era representacion paritària.

4. As associacions, organizacions, entitats, fondacions e autes organismes de dret public e privat qu'agen coma objècte sociau promòir es drets o es interèssi d'un des sèxes exclusivament non se les aplique eth principi de democracia paritària a qué hè allusion eth principi cincau der article 3.

5. Es poders publics an de dar impuls ara participacion sociau des hemnes mejançant es tecnologies dera informacion e era comunicacion, e contribuïr a hèr que se supèren es diuèrses fractures digitaus.

SECCION DUSAU. EDUCACION, CULTURA E CONEISHENÇA

Article 21. Coeducacion

1. Era Administracion educativa, entà assegurar eth principi de coeducacion e promocion dera egalitat efectiva de hemnes e òmes qu'establissen es articles 2.1.m e 43.1.d dera Lei 12/2009, de 10 junhsèga, d’educacion, a d’integrar era coeducacion en toti es nivèus e modalitats deth sistèma educatiu e l’a d’introdusir ena programacion educativa e es curriculums de toti es nivèus, ar efècte de favorir eth desvolopament des persones ath delà des estereotips e ròtles en foncion deth sèxe, garantir ua orientacion academica e professionau liura de diferéncies sexistes e androcentriques e evitar tota discriminacion associada ath sèxe. Tanben, a de promòir era investigacion en matèria de coeducacion e velhar entà integrar-la enes curriculums, es libes d’estudi e es materiaus educatius.

2. Es administracions locaus an d’aplicar méter en plaça mesures especifiques entà qu’es joeni menors de setze ans assistisquen quotidianament as centres educatius, damb ua atencion especiau as adolescents damb risc d’abandon.

3. Era Administracion educativa, per mejan deth Plan entara egalitat de genre en sistèma educatiu, a d’amiar a tèrme accions e activitats dirigides a arténher, com que sigue:

a) Era visibilitat des apòrts istorics des hemnes en toti es encastres dera coneishença e era sua contribucion sociau e istorica ath desvolopament dera umanitat.

b) Era formacion des joeni a propòs deth trajècte istoric entara obtencion des drets des hemnes.

c) Era promocion e era difusion des critèris d’egalitat entre òmes e hemnes, tant enes ensenhaments dispensadi coma en establiment deth trabalh collaboratiu e participatiu.

d) Era formacion e era abilitacion entà que gojates e gojats compartisquen es responsabilitats deth trabalh domestic, de suenh de persones depenentes e des sues familhes, sense era carga des ròtles tradicionaus de genre.

e) Era abilitacion des alumnes e eth sosten as expectatives individuaus entà que hèsquen es sues eleccions academiques e professionaus liures des condicionants de genre.

f) Era formacion des escolans en usatge non sexista ne androcentric deth lenguatge.

g) Era promocion de trabalhs de recèrca restacadi damb era coeducacion e era perspectiva de genre. 

h) Eth plaçament d’ua educacion afectiva e sexuau que favorisque era construccion d’ua sexualitat positiva, sanitosa, que respècte era diuersitat e evite tota sòrta de prejudicis per arrason d’orientacion sexuau e afectiva. 

i) Era promocion de contenguts per arrepòrt ara sexualitat orientada ara prevencion d’embarassi non desiradi e de malauties de transmission sexuau.

j) Era prevencion dera violéncia machista, d’acòrd damb es paramètres qu'establís era Lei 5/2008.

k) Era prevencion, era gestion positiva e eth tractament de situacions de conflicte restacades a comportaments e actituds de caractèr sexista.

l) Eth plaçament de mesures entà qu’er usatge der espaci e era participacion d’ambdús sèxes enes activitats escolares se tracte d'ua manèra equilibrada. 

4. Era Administracion educativa a d’aufrir formacion en coeducacion ath sòn personau d'ensenhament, includida era educacion sexuau e contra era violéncia machista e era orientacion sociau, e garantir era preséncia de persones damb coneishences en coeducacion enes organs responsables dera avaloracion, era inspeccion, era innovacion educativa e era recèrca, en Conselh Escolar de Catalonha, enes servicis educatius e as centres educatius. 

5. Era Administracion educativa, per mejan des federacions e associacions de pairs e mairs d’escolans, a de promòir era sensibilizacion e era formacion en coeducacion des familhes.

6. Era Administracion educativa a de garantir e promòir era representacion equilibrada de hemnes e òmes enes organs directius e de responsabilitat, e tanben enes conselhs escolars, e promòir era egalitat d’oportunitats entà hemnes e òmes as centres educatius. Tanben, a de promòir era representacion equilibrada de professionaus d’ambdús sèxes en totes es etapes educatives.

7. Era Administracion educativa a de garantir qu'era formacion professionau e era formacion d'adults integren era perspectiva de genre e se planifiquen e s’adapten as besonhs e ara diuersitat des hemnes, as sòns interèssi diuèrsi e ara sua disponibilitat orària, e an de crear programes especifics entà hemnes en situacion d’exclusion sociau.

Article 22. Educacion en léser 

1. Es administracions publiques de Catalonha damb competéncies en encastre dera educacion en léser an de promòir era coeducacion enes entitats e institucions dedicades ara formacion en léser e enes activitats extraescolares, e promòir e facilitar er accès des mainatges e des joeni ara educacion en léser, de sòrta que les permete desvolopar aptituds coma individús e coma membres dera societat e ajude ara egalitat efectiva de hemnes e òmes.

2. Es poders publics an de garantir era formacion apropriada en coeducacion en encastre dera educacion en léser per mainatges e joeni, per mejan deth programa de formacion des corsi de monitor e de director d’activitats de léser e de corsi monografics de formacion contunhada.

Article 23. Jòcs e joguets 

Es administracions publiques de Catalonha damb competéncies en matèria de jòcs e joguets an d’amiar es accions de besonh entà:

a) Sensibilizar e informar sus era importància deth jòc e es joguets ena transmission des estereotips sexistes.

b) Proïbir era comercializacion de jòcs e joguets que siguen vexatòris tàs hemnes, qu’ataquen ara sua dignitat, que hèsquen un usatge sexista deth lenguatge o que susciten era agressivitat e era violéncia entre es mainatges e adolescents.

c) Promòir era edicion de libres, jòcs e joguets non sexistes.

Article 24. Manifestacions culturaus

Correspon as administracions publiques de Catalonha amiar a tèrme es accions següentes:

a) Adoptar es mesures de besonh entà garantir eth dret des hemnes ara cultura e a èster considerades actors culturaus e entà visibilitzar era cultura que les ei pròpria. 

b) Adoptar es mesures de besonh entà evitar tota sòrta de discriminacion per arrason de sèxe e promòir era egalitat efectiva en encastre dera creacion culturau e era participacion des hemnes enes activitats culturaus, en tot préner en compde es sues realitats e aspiracions.

c) Promòir era recuperacion dera memòria istorica des hemnes damb era participacion des hemnes, e promòir politiques culturaus que hèsquen visibles es sòns apòrts ath patrimòni e ara cultura de Catalonha, e tanben era diuersitat.

d) Promòir qu'enes manifestacions culturaus de quinsevolh sòrta non se reprodusisquen estereotips ne prejudicis sexistes, e promòir era creacion e era divulgacion d’òbres que presenten innovacions formaus favorables ara superacion der androcentrisme e deth sexisme, ara coneishença dera diuersitat etnica, culturau e foncionau des diferenti grops de hemnes, e ara visualizacion des diferentes orientacions sexuaus o identitàries des hemnes.

e) Facilitar era promocion de manifestacions culturaus de diferentes procedéncies en qué es hemnes siguen arreconeishudes e non mesestimades.

f) Garantir qu'es produccions culturaus publiques integren ua vision non sexista e non androcentrica, e potenciar qu'es centres de creacion culturau favorisquen era creacion e era difusion des obratges culturaus d’autoria femenina mejançant es mesures de sensibilizacion, promocion e sosten apropriades.

g) Respectar e garantir era representacion equilibrada enes diferenti organs consultatius, scientifics, juradi e de decision existenti en organigrama artistic e culturau.

h) Promòir e velhar pera preséncia de creadores catalanes ena programacion culturau publica enes exibicions locaus, nacionaus, estataus e internacionaus, e tanben era representacion paritària de hemnes e òmes enes candidatures des aunors e distincions que convòquen.

i) Proïbir era organizacion e era realizacion d’activitats culturaus en espacis publics a on non se permete era participacion des hemnes o se n’empache era participacion en egalitat de condicions damb es òmes.

Article 25. Mejans de comunicacion e tecnologies dera informacion e era comunicacion 

1. Es mejans de comunicacion audiovisuau dera Generalitat e des organismes locaus de Catalonha, es qu'exercissen era sua activitat en vertut d’ua licéncia autrejada peth Conselh der Audiovisuau de Catalonha, era rèsta de subjèctes comprenudi en encastre d’aplicacion der article 2 dera Lei 22/2005, de 29 de deseme, dera comunicacion audiovisuau de Catalonha, e es mejans de comunicacion escrita geridi o subvencionadi pes administracions publiques de Catalonha an de :

a) Garantir que non difonen contenguts sexistes que justifiquen o banalizen era violéncia contra es hemnes o inciten a practicar-la. 

b) Evitar es estereotips sexistes a propòs des foncions qu'exercissen hemnes e òmes enes diferenti encastres dera vida e, especiaument, enes contenguts destinadi a joeni e mainatges.

c) Garantir ua participacion activa des hemnes, era preséncia paritària de hemnes e òmes e un imatge plurau de toti dus sèxes en toti es encastres, damb ua atencion especiau as espacis de coneishença e generacion d’opinion.

d) Hèr un usatge non sexista ne androcentric deth lenguatge.

e) Garantir era difusion des activitats politiques, sociaus e culturaus promoigudes per hemnes o destinades a hemnes laguens de condicions d’egalitat, e tanben aqueres que ne favorizen er apoderament.

f) Promòir era autoria femenina mejançant mecanismes d’accion positiva.

g) Mostrar era diuersitat d’origines e es realitats culturaus que i a en Catalonha, es realitats e es expectatives des hemnes, e establir mecanismes que garantisquen era visibilitat des apòrts des hemnes ath progrès sociau ath long dera istòria.

h) Arreparar era manca de reconeishença que sofrissen es hemnes en tot integrar-ne en qualitat d'expèrtes, de protagonistes e coma modèls enes diferenti mejans de comunicacion geridi o subvencionadi pes administracions publiques.

i) Promòir eth desvolopament e era formacion d’un esperit critic en çò que hè as contenguts e caractèrs sexistes.

2. Eth Conselh der Audiovisuau de Catalonha a de hèr estudis periodics sus er acompliment dera perspectiva de genre ena informacion des mejans de comunicacion, e tanben der impacte de genre enes contenguts e es programacions.

3. Eth contracte-programa dera Corporacion Catalana de Mejans Audiovisuaus a d’includir mecanismes que garantisquen era representacion paritària de hemnes e òmes e que hèsquen visible era realitat des hemnes.

4. Se proïbissen era realizacion, era emission e era exibicion d’anoncis publicitaris que presenten es persones coma inferiores o superiores en dignitat umana en foncion deth sèxe, o coma simples objèctes sexuaus, e tanben es que justifiquen o banalizen era violéncia contra es hemnes o inciten a practicar-la. Aguest tipe d’anoncis se considèren publicitat illicita, de conformitat damb çò qu'establís era legislacion generau de publicitat e de comunicacion institucionau. 

5. Es mejans de comunicacion sociau an d’adoptar còdis de conducta damb era finalitat d’assumir e transméter eth principi d’egalitat de genre. Tanben, an de collaborar enes campanhes institucionaus adreçades a promòir era egalitat de hemnes e òmes e promòir era eradicacion dera violéncia de cap as hemnes.

6. Es mejans de comunicacion sociau de titolaritat privada an de garantir er acompliment des mesures der apartat 1 e an de promòir es accions de besonh entà hèr-les efectives.

Article 26. Societat dera informacion e dera coneishença

1. Es poders publics de Catalonha an de promòir accions entà favorir era integracion des naues tecnologies a compdar de critèris d’egalitat, e an de promòir era participacion des hemnes ena construccion dera societat dera informacion e dera coneishença.

2. Enes projèctes desvolopadi en encastre des tecnologies dera informacion e era comunicacion finançada totaument o parciaument pes poders publics de Catalonha, s’a de garantir qu'eth lenguatge e es contenguts non siguen sexistes.

3. Eth Govèrn a de promòir contenguts creadi per hemnes en encastre dera societat dera informacion e dera coneishença.

4. Es poders publics de Catalonha an de dar impuls a programes entà hèr aumentar era preséncia des hemnes enes estudis tecnics, tecnologics e deth sector des tecnologies dera informacion e dera comunicacion.

Article 27. Accès des hemnes as tecnologies dera informacion e dera comunicacion

1. Es poders publics de Catalonha, de manèra especifica, an de facilitar er accès des hemnes e des entitats que defenen es drets des hemnes ar usatge des tecnologies dera informacion e dera comunicacion, damb mesures e programes de formacion qu'eradiquen es barrères que dificulten er usatge en egalitat de condicions des recorsi tecnologics, damb ua atencion especiau as grops en risc d’exclusion sociau e der encastre rurau.

2. En encastre des tecnologies dera informacion e dera comunicacion, es administracions publiques de Catalonha an d’integrar er objectiu dera egalitat efectiva de hemnes e òmes enes politiques de promocion e d’inclusion numerica, e an de promòir era difusion de contenguts creadi per hemnes.

Article 28. Universitats e recèrca

1. Era educacion es valors a qué hè allusion er article 5 dera Lei 1/2003, de 19 de hereuèr, d’universitats de Catalonha, a d’includir necessàriament: 

a) Era promocion dera introduccion dera perspectiva de genre d'ua manèra transversau e des estudis sus era contribucion des hemnes ath long dera istòria en toti es encastres dera coneishença e ena activitat academica e de recèrca, que s’an d’includir en curriculum des corses de formacion de dusau e de tresau cicle. Eth forniment des sollicitacions d’acreditacion des corses de formacion de dusau e de tresau cicle a d’anar acompanhada d’un arrepòrt que detalhe, se cau, coma s’a integrat era perspectiva de genre en plan d’estudis o, se non s'a hèt, deth plan de melhora prevista entà hè'c possible.

b) Er usatge non sexista ne androcentric deth lenguatge en totes es sues comunicacions.

c) Era formacion en coeducacion des persones qu'amien a tèrme prètzhèts d'ensenhament, especiaument des que seguissen estudis de magisteri o sciéncies dera educacion e, se cau, enes estudis de dusau e de tresau cicle, mastèr e doctorat destinat ara formacion de mèstres, professors e educators, d’acòrd damb eth modèl coeducatiu a qué hè allusion er article 21.

2. Entà acomplir er objectiu d’arténher era egalitat efectiva de hemnes e òmes en encastre universitari e dera recèrca, es universitats an de: 

a) Promòir eth trabalh des hemnes cercaires e era sua participacion enes grops de recèrca e hèr visibles es sòns apòrts enes encastres scientifics e tecnics.

b) Garantir era formacion deth sòn personau en matèria de perspectiva de genre e des hemnes en cada ua des disciplines academiques.

c) Crear moduls o corsi especifics en matèria de perspectiva de genre e des hemnes en cada ua des disciplines academiques.

3. Es universitats, es centres d’estudis superiors e es centres e institucions de recèrca catalans an de : 

a) Garantir era egalitat efectiva de hemnes e òmes ena carrèra d'ensenhaire e ena carrèra de cercaire, e tanben entre eth personau d’administracion e servicis, e promòir era representacion equilibrada de hemnes e òmes enes diferenti organs collegiaus e a toti es nivèus de prenuda de decisions.

b) Aprovar, ar efècte de çò qu'establís era letra a, un plan d’egalitat en accès, era promocion e es condicions de trabalh deth personau d’administracion e servicis e deth personau ensenhaire e cercaire, qu'includisque mesures especifiques dirigides ath grop des estudiants, e tanben dessenhar e méter en plaça ua politica de contractacion de personau inclusiva que prengue en compde era formacion especifica des persones que hèn partida des comitats de seleccion entà evitar tota discriminacion de genre enes procèssi de seleccion de personau.

c) Dar informacion e assisténcia entà previer quinsevolh sòrta de discriminacion, de secutament sexuau o secutament per arrason de sèxe e d'autes formes de violéncia machista.

d) Garantir qu'es avaloracions deth personau ensenhaire e cercaire amiades a tèrme pes organs apertienti prenen en compde era perspectiva de genre e era non-discriminacion, ne dirècta ne indirècta, per arrason de sèxe.

e) Avalorar coma elements positius, enes convocacions d’ajudes a projèctes de recèrca o d'autes ajudes ara recèrca de caractèr collectiu, ath costat des critèris entà garantir era qualitat e era excelléncia: 

1r. Qu'es grops siguen integradi peth 40% o mès de hemnes, e qu'ua hemna n’exercisque era direccion enes encastres de recèrca en qué es hemnes son pòc presentes.

2au. Qu'es projèctes integren era perspectiva de genre e des hemnes o agen per objècte estudis a propòs dera situacion des hemnes. 

f) Establir mesures d'accion positiva e dotar-se des mecanismes de cooperacion interinstitucionau que contribuïsquen a previer eth secutament sexuau e eth secutament per arrason de sèxe –expression maximau dera desegalitat entre sèxes–, que garantisquen aguesta prevencion e que permeten de dar ua responsa apropriada as denóncies o reclamacions que se poguen adreçar en aguest sens a quinsevolh membre dera comunautat universitària.

g) Crear moduls o corsi especifics en matèria de perspectiva de genre e des hemnes ena proposicion academica obligatòria des facultats e des estudis arreconeishudi pes universitats catalanes.

h) Amiar a tèrme accions entà equilibrar era preséncia de toti dus sèxes en totes es disciplines, especiaument en aqueres en qué un des dus sèxes se tròbe significativament sosrepresentat.

i) Rénder compdes deuant des organismes publics responsables dera politica universitària per çò que hè deth gra d'acompliment des objectius qu'establís aguest article.

Article 29. Formacion en encastre des associacions e es collegis professionaus

Era Administracion dera Generalitat a de promòir corsi de formacion de caractèr generau e especific destinadi as associacions professionaus, es collegis professionaus e es conselhs de collègis professionaus qu'exercissen era sua activitat en encastre territoriau de Catalonha, entà melhorar-ne es coneishences en çò que hè as drets des hemnes e era perspectiva de genre.

Article 30. Espòrts

1. Es politiques esportiues s’an de planificar d’acòrd damb çò qu'establís er article 1 e, en concrèt, an de:

a) Garantir era egalitat efectiva de hemnes e òmes entà practicar activitat fisica e espòrt, tant de léser coma de competicion, a toti es nivèus, includidi es scientifics, tecnics, de contraròtle des competicions, suenhs medicaus e auti d’atencion a esportius, de lideratge e de projeccion e representacion sociau.

b) Promòir era integracion, era participacion e era continuitat des hemnes en espòrt en totes es etapes dera vida, e includir programes de conscientizacion e promocion dera preséncia de hemnes enes organs de decision esportius e de dirigentes esportiues.

c) Integrar indicadors de perspectiva de genre enes diferenti encastres der espòrt en Catalonha.

d) Elaborar protocòus e mecanismes de prevencion e accion deuant era violéncia machista ena practica esportiua e en espòrt en generau.

e) Promòir e protegir eth modèl d’espòrt en atge escolar entà promòir e facilitar er accès de mainatges e joeni as activitats fisiques e esportiues, jos critèris de coeducacion en valors, inclusion, coesion sociau e luta contra es desegalitats, damb era tòca de formar persones comprometudes damb era societat e damb era promocion dera egalitat entre òmes e hemnes.

f) Promòir eth pairinatge e era difusion enes mejans de comunicacion d’activitats esportiues en qué era participacion des hemnes sigue minoritària, e fixar es ajudes publiques destinades as modalitats esportiues practicades majoritàriament per hemnes.

2. Es politiques esportiues an de préner en compde es aspèctes següenti: 

a) Son factors a préner en consideracion entara concession d’ajudes, prèmis e subvencions as organismes esportius era promocion d'ua aufèrta d’activitats esportiues entà mainatges que sigue equilibrada per çò que hè dera perspectiva de genre, e tanben era aplicacion de mesures intèrnes entà facilitar era participacion des hemnes enes pòstes de direccion d'entitats e clubs. 

b) Es administracions esportiues catalanes non pòden participar ne atribuïr cap sòrta d’ajuda en programes o activitats esportiues que siguen sexistes o discriminatòris per arrason de sèxe.

c) Es estudis e es recèrces en encastre des sciéncies dera activitat fisica e er espòrt promoigudi pes administracions esportiues catalanes o subvencionades damb dinèrs publics an d’introdusir er estudi des diferéncies e es desegalitats entre hemnes e òmes, entà ampliar e aprigondir era coneishença sus es realitats, es expectatives, es besonhs e es apòrts des hemnes ar espòrt en totes es etapes dera vida.

d) Era educacion en espòrt a d’includir de manèra preferent eth principi de coeducacion e a de promòir era formacion en valors coeducatius tant des professors d’educacion esportiua coma des persones que hèn de monitors, entraïnaires e tecnicians, per mejan d'activitats formatives e programes de formacion contunhada.

e) Elaborar programes e materiaus didactics entà promòir er espòrt de léser e er espòrt en atge escolar egalitaris e damb valors sociaus, e promòir era visibilitat des dirigentes esportiues, esportiues e entraïnaires d’elèit.

f) Comparar prèmis e borses d’un madeish espòrt entre òmes e hemnes.

Article 31. Valor economica deth trabalh domestic e de suenh de persones

1. Era Generalitat a de hèr, periodicament, estimacions dera valor economica deth trabalh domestic e de suenh de mainatges e de persones granes o depenentes hèt en Catalonha, e a d'informar era societat catalana a propòs deth resultat d’aguestes estimacions entà dar-ne a conéisher era importància economica e sociau. 

2. Es administracions publiques an de préner en compde es dades sus era valor economica deth trabalh domestic e de suenh de persones en dessenh des politiques economiques e sociaus.

SECCION TRESAU. TRABALH, EMPLEC E EMPRESA
Article 32. Promocion dera egalitat de tracte e d'oportunitats de hemnes e òmes en encastre laborau.

1. Entà promòir era egalitat de tracte e d’oportunitats de hemnes e òmes en encastre laborau, es poders publics an de :

a) Melhorar era ocupabilitat e er emplec des hemnes per çò que hè der accès, era preséncia, era permanéncia e es condicions de trabalh. Damb aguest objectiu, an de:

1r. Elaborar plans actius d’emplec biennaus entà favorizar er emplec estable e de qualitat des hemnes e favorir-ne era contractacion a plea jornada. Aguesti plans e mesures an d'includir estudis d’impacte de genre e d’atge e hèr ua atencion especiau ath caumatge femenin de longa durada.

2au. Integrar era perspectiva de genre ena planificacion dera formacion professionau, ocupacionau, contínua e entara insercion laborau.

3au. Integrar era egalitat d’oportunitats de hemnes e òmes enes procèssi de seleccion, eth classament professionau, era avaloracion des pòstes de trabalh, es retribucions e era promocion professionau.

4au. Adoptar mesures entà aumentar eth percentatge de hemnes en sectors, emplecs o professions en qué son pòc presentes.

5au. Promòir es iniciatiues d'enprenariat entamenades per hemnes.

6au. Adoptar es mesures de besonh entà eliminar totes es discriminacions dirèctes e indirèctes derivades dera maternitat.

7au. Promòir era preséncia de hemnes enes carrères tecniques.

b) Velhar especiaument entà méter en plaça es principis der article 3, e en aguest sens:

1r. Integrar era perspectiva de genre en totes es fases deth procediment d’insercion professionau e garantir ua representacion equilibrada de hemnes e òmes enes programes e es accions que s'amien a tèrme.

2au. Integrar era perspectiva de genre enes politiques actives d’emplec.

3au. Integrar de manèra progressiua moduls especifics de genre enes programes des diferentes politiques actives d’emplec.

4au. Integrar era perspectiva de genre en dessenh dera formacion qu'arrecebe eth personau qu'intervén en procès d’orientacion e d’insercion professionau, damb ua especiau atencion as professionaus qu'aufrissen servici ath public dempús des burèus de trabalh, damb era tòca de garantir ua insercion professionau liura d’estereotips sexistes.

2. Entà promòir era egalitat de tracte e d’oportunitats de hemnes e òmes en encastre professionau, es poders publics an d’amiar a tèrme es accions especifiques següentes:

a) Amiar a tèrme accions, plans e programes destinadi as hemnes damb dificultats especifiques d’insercion laborau.

b) Promòir er accès des hemnes a pòstes de direccion e de comandament e crear un plan entà incentivar es empreses a adoptar mesures especifiques entà garantir era representacion equilibrada de hemnes e òmes enes pòstes de direccion e enes conselhs d’administracion. Avalorar de manèra contunhada er impacte d’aguestes accions e préner es mesures apropriades entath sòn acompliment efectiu.

c) Garantir er acompliment deth principi d’egalitat retributiva de hemnes e òmes e promòir era integracion dera perspectiva de genre enes politiques empresariaus damb impacte ena retribucion deth personau, e establir mecanismes entà qu'es empreses agen d’adoptar mesures entà diagnosticar e eliminar era fractura salariau e entà fixar retribucions e complements d'ua manèra transparenta e damb perspectiva de genre.

d) Promòir ua major diversificacion professionau des hemnes en mercat deth trabalh e eliminar era segregacion orizontau, en tot adoptar es mesures de besonh entà facilitar non solament era integracion des hemnes enes sectors economics tradicionaument masculinizadi e ath madeish temps mès estrategics e de major projeccion professionau, mès tanben era des òmes enes sectors tradicionaument feminizadi, e en tot velhar entà qu'es sectors feminizadi siguen revalorizadi sociaument e agen era madeisha reconeishença e es madeishes condicions de trabalh qu'es auti.

e) Establir, en tot préner coma referéncia es recomanacions elaborades pera Comission d’Egalitat e Temps de Trabalh deth Conselh de Relacions Professionaus, mecanismes que permeten de dar responsa as denóncies e reclamacions per secutament sexuau o per arrason de sèxe, damb era tòca de garantir qu'es empreses acomplisquen eth protocòu entara prevencion e eth tractament d'aguesti secutaments. En aguesta sòrta de denóncies e reclamacions, cau aplicar eth principi d'inversion dera carga dera pròva, segons eth quau quan era part actritz o interessada declare aguesta sòrta de secutament e ne fornisque indicis fondamentadi, correspon ara part demandada, o ar acusat de secutament, eth forniment d’ua justificacion objectiva e rasonabla, sufisentament provada, des mesures adoptades e dera sua proporcionalitat.

f) Promòir mesures que favorisquen era instauracion de naui oraris que permeten, en tèrmes d’egalitat d'oportunitats, eth desvolopament professionau e era compatibilitat dera vida laborau e personau. Aguesti naui oraris an de contribuïr ara melhora tant dera qualitat de vida des trabalhadors coma dera competitivitat e era eficiéncia empresariaus.

g) Elaborar, laguens dera Comission d’Egalitat e Temps de Trabalh deth Conselh de Relacions Laboraus, recomanacions entà qu'es convencions collectives preveiguen un sistèma d'avaloracion de pòstes de trabalh e grops professionaus que n'avalore es foncions e es responsabilitats sus era basa de critèris neutres e comuns entre trabalhadors d’ambdús sèxes e tengue en compde era perspectiva de genre.

3. Eth departament dera Generalitat competent en matèria d’empresa e emplec a d'amiar a tèrme eth seguiment e era avaloracion des plans d’egalitat per mejan deth Registre Public de Plans d’Egalitat e mejançant es accions apertientes dera autoritat professionau competenta.

Article 33. Prevencion deth secutament sexuau e deth secutament per arrason de sèxe enes empreses
1. Es empreses an d’adoptar mesures especifiques, negociades damb era representacion legau des trabalhadors, entà previer eth secutament sexuau e eth secutament per arrason de sèxe, e tanben promòir condicions de trabalh qu'eviten aguesta sòrta de secutament.

2. Es empreses an d’arbitrar procediments especifics entà dar responsa as denóncies o es reclamacions que pogue adreçar era persona qu'a estat objècte de secutament.

3. Es representants des trabalhadors an de contribuïr actiuament ara prevencion deth secutament sexuau e deth secutament per arrason de sèxe en tot sensibilizar es trabalhadors e en tot informar era direccion dera empresa des comportaments detectadi que le poguen rénder propici.

4. Eth secutament sexuau e eth secutament per arrason de sèxe en trabalh an era consideracion de discriminacion dirècta per arrason de sèxe, sens perjudici dera tipificacion coma delicte.

Article 34. Plan d'accion de sosten as empreses destinat ara promocion dera egalitat de tracte e d'oportunitats de hemnes e òmes en trabalh

1. Eth Govèrn, a proposicion deth departament competent en matèria d’empresa e emplec, a d’elaborar, damb caractèr quadriennau, un plan d’accion de sosten as empreses destinat a promòir e integrar era egalitat de tracte e d’oportunitats enes sues organizacions. 

2. Eth plan d’accion de sosten as empreses destinades ara promocion dera egalitat de tracte e d’oportunitats de hemnes e òmes en trabalh, qu'a d’especificar era dotacion economica e es mecanismes d’avaloracion corresponenta entà cada ua des linhes d’accion, a d’includir:

a) Programes de sosten as empreses entà elaborar e aplicar plans d’egalitat, damb ua atencion especiau as petites e mejanes empreses d'enquia dus cents cinquanta trabalhadors.

b) Programes de sosten e d’assisténcia entà integrar era figura deth professionau d’egalitat de hemnes e òmes enes empreses, coma era de tecnician superior de promocion d’egalitat de genre o era d’agent d’egalitat de hemnes e òmes enes empreses.

c) Programes de sosten entà projèctes destinadi de manèra especifica ara promocion dera egalitat de tracte e d’oportunitats de hemnes e òmes en trabalh e ath favoriment dera conciliacion dera vida personau e laborau des trabalhadors de toti dus sèxes, damb eth plaçament d’un orari laborau flexible e adaptat as besonhs deth personau e des empreses.

d) Eth procediment e es condicions de besonh entà qu'es empreses poguen accedir as mesures qu'establís.

e) Es condicions entar autrejament e era difusion deth labèl d’excelléncia empresariau en matèria d’egalitat efectiva de hemnes e òmes en trabalh, a qué hè allusion er article 35.

f) Mesures de conciliacion laborau e familhau.

Article 35. Labèl catalan d'excelléncia empresariau en matèria d'egalitat efectiva de hemnes e òmes en trabalh

1. Se cree eth labèl catalan d’excelléncia empresariau en matèria d’egalitat efectiva de hemnes e òmes en trabalh entà arreconéisher es empreses que hèn promocion politica d’egalitat.

2. Er Institut Catalan des Hemnes, d’acòrd damb es condicions qu'establís eth plan d’accion de sosten as empreses destinat ara promocion dera egalitat de tracte e d’oportunitats de hemnes e òmes en trabalh, autrege eth labèl catalan d’excelléncia empresariau en matèria d’egalitat efectiva de hemnes e òmes en trabalh, damb era aprovacion prealabla pera plenièra deth Conselh Nacionau de Hemnes de Catalonha.

3. Pòt optar ath labèl d’excelléncia empresariau en matèria d’egalitat quinsevolh empresa, publica o privada, qu'aplique politiques d’egalitat efectiva en trabalh en encastre territoriau de Catalonha. Non i pòden concórrer es empreses que viòlen çò que dispòse er article 36 ne es empreses qu'enes dus ans anteriors ara convocacion dera concession deth labèl agen estat objècte de sancion definitiva pera autoritat deth trabalh per practiques discriminatòries o pr'amor que non acomplissen es sues obligacions en matèria d’egalitat de hemnes e òmes. 

4. Es critèris que cau préner en compde entà reglar es condicions entara concession deth labèl d’excelléncia empresariau en matèria d’egalitat, qu'a ua durada quadriennau, son es següenti:

a) Auer ua representacion equilibrada de hemnes e òmes en toti e cada un des grops e categories professionaus.

b) Adoptar mesures entara melhora der accès ar emplec e era promocion professionau des hemnes enes sectors, emplecs e professions en qué siguen pòc presentes.

c) Promòir er accès des hemnes as organs de direccion entà garantir era representacion equilibrada de toti dus sèxes qu'establís er article 32.

d) Méter en plaça es garanties corresponentes entà aplicar critèris egalitaris de retribucion de hemnes e òmes, e tanben era avaloracion apropriada de pòstes de trabalh en tot préner en compde era perspectiva de genre.

e) Adoptar mesures entà establir formes flexibles e oraris racionaus d’organizacion deth temps de trabalh, que hèsquen possible era coresponsabilitat de hemnes e òmes en trabalh domestic e de suenh de persones e que permeten de conciliar era vida personau e laborau.

f) Adoptar mesures contra eth secutament sexuau e eth secutament per arrason de sèxe, en tot includir-i es accions preventives e de sancion e era elaboracion d’un protocòu de prevencion.

g) Emplegar lenguatges inclusius non sexistes ne androcentrics e publicitat non sexista ena comunicacion intèrna, es productes, es servicis e eth marqueting dera empresa.

h) Elaborar e aplicar un plan d’egalitat ena empresa, en cas que non i sigue obligada pera reglamentacion en vigor.

i) Hèr accions per arrepòrt ara responsabilitat sociau corporativa destinades a promòir condicions d’egalitat de hemnes e òmes laguens dera empresa.

j) Auer establit un congèt de paternitat, de caractèr individuau e intransferible, de quate setmanes consecutives dempús dera finicion deth congèt de maternitat, ahijut ath congèt qu'establís era legislacion en vigor. 

k) Promòir politiques efectives de flexibilitat empresariau.

l) Préner en compde en plan d'egalitat dera empresa tot aute indicador qu'er organisme competent considère que favorís era egalitat efectiva de hemnes e òmes.

5. Eth labèl d'excelléncia empresariau en matèria d’egalitat efectiva de hemnes e òmes en trabalh, d’acòrd damb çò qu'establís er article 10, pòt èster tengut en compde coma critèri d’atribucion en contractacion deth sector public.

6. Er Institut Catalan des Hemnes pòt revocar eth labèl catalan d’excelléncia empresariau en matèria d’egalitat efectiva de hemnes e òmes en trabalh en cas que se deishen d'acomplir es condicions pes quaus siguec autrejat.

Article 36. Plans d'egalitat enes empreses
1. Totes es empreses son obligades a respectar era egalitat de tracte e d’oportunitats en encastre laborau e, damb aguesta finalitat, an d’adoptar mesures destinades a evitar quinsevolh sòrta de discriminacion laborau entre hemnes e òmes. Aguestes mesures s'an de negociar e, se cau, acordar damb es representants legaus des trabalhadors ena forma que determine era legislacion en vigor. En aguest sens, an d’elaborar e aplicar un plan d'egalitat:

a) Es empreses damb mès de dus cents cinquanta trabalhadors, d’acòrd damb çò qu'establís er article 46 dera Lei organica 3/2007, de 22 de març, entara egalitat efectiva de hemnes e òmes.

b) Es empreses qu'era sua convencion collectiva ac establisque atau, enes tèrmes que s’i agen establit.

c) Es empreses que i siguen obligades pr'amor qu'era autoritat professionau atau ac age acordat en un procès de sancion.

2. Es poders publics de Catalonha an de favorir era elaboracion e era integracion de plans d’egalitat enes empreses non includides en apartat 1.

3. Es plans d’egalitat an d’includir accions de racionalizacion d’oraris que faciliten era conciliacion des responsabilitats professionaus damb era vida personau e familhau des trabalhadors.

4. Es empreses de mens de dus cents cinquanta trabalhadors pòden elaborar e integrar plans d’egalitat damb era consulta prealabla as representants des trabalhadors.

5. Eth Registre Public de Plans d’Egalitat, restacat ath departament competent en matèria de trabalh, ei er instrument entar exercici des foncions per arrepòrt ar article 5.q. En aguest registre s’an d’inscríuer tant es plans d'egalitat des empreses que son obligades a auer-les cossent damb çò qu'establís er apartat 1 coma es plans des empreses que les elabòren volontàriament.

Article 37. Qualificacions professionaus

Es administracions publiques de Catalonha, en encastre des sues competéncies, an de:

a) Assegurar era integracion dera perspectiva de genre en catalòg de qualificacions professionaus.

b) Garantir qu'era definicion des perfils professionaus deth catalòg de qualificacions professionaus non includisque estereotips sexistes ne cap mecanisme d’exclusion de genre.

c) Velhar entà que siguen includides coma naues qualificacions professionaus activitats qu'amien a tèrme de manèra quasi exclusiva es hemnes.

d) Includir era figura deth professionau d’egalitat de genre en sistèma de qualificacions professionaus.

Article 38. Promocion de mesures d'egalitat efectiva enes convencions collectives

Eth Conselh de Relacions Laboraus, per mejan dera Comission de Convencions Collectives de Catalonha, a d'analisar e avalorar periodicament eth contengut des convencions collectives laguens d'ua perspectiva de genre, rénder avises de recomanacions e proposicions, se cau, e promòir era inclusion de mesures d’egalitat enes convencions collectives.

Article 39. Responsable sindicau d'egalitat
1. Es sindicats damb preséncia enes centres de trabalh, per mejan des organs de representacion corresponents, an d’atribuïr a un delegat sindicau era foncion de velhar especificament pera egalitat de tracte e d'oportunitats en quadre dera negociacion collectiva. 

2. Es foncions deth responsable sindicau d’egalitat, qu'a era obligacion de formar-se en matèria d’egalitat d’oportunitats entà hemnes e òmes, son: 

a) Collaborar damb eth professionau d’egalitat de hemnes e òmes dera empresa entà promòir-i era egalitat d’oportunitats.

b) Aconselhar era empresa e es persones que trabalhen en centre de trabalh en matèria d’egalitat.

c) Integrar sistematicament era perspectiva de genre en totes es esfères e es nivèus d’intervencion deth sòn encastre foncionau.

d) Velhar per acompliment efectiu d’aguesta lei en sòn encastre foncionau.

3. Entà amiar a tèrme es foncions a qué hè allusion er apartat 2, es organizacions sindicaus an de designar un responsable sindicau d’egalitat qu'age era titolacion especifica ena matèria d’egalitat e genre. S'eth delegat sindicau non dispòse d’aguesta titolacion, s'a de garantir qu'aquerisque era formacion especifica.

4. Era Administracion publica a de facilitar programes de sosten ara formacion sindicau entara negociacion collectiva damb perspectiva de genre.

Article 40. Preséncia de hemnes e òmes ena negociacion collectiva

1. Es organizacions empresariaus e sindicaus, e tanben es organs de representacion deth personau ena empresa, an de promòir ua representacion paritària des dus sèxes ena negociacion collectiva per mejan de mesures d’accion positiva.

2. Era Administracion publica competenta entath contraròtle dera legalitat des convencions collectives a de requerir as empreses era huelha estadistica de convencions damb es dades significatives sus era preséncia de hemnes ena comission de negociacion e en encastre d'aplicacion des convencions e acòrds collectius.

Article 41. Integracion dera perspectiva de genre enes dorsièrs de regulacion d'emplec
1. Era Administracion dera Generalitat a de velhar peth respècte deth dret ara egalitat e ara non-discriminacion per arrason de sèxe enes dorsièrs de regulacion d'emplec.
2. Es empreses obligades per lei a elaborar e aplicar un plan d’acompanhament sociau enes dorsièrs de regulacion d'emplec an d’integrar era dimension e er impacte de genre en totes es mesures que l’intègren.

3. Era Inspeccion de Trabalh a de controtlar er acompliment dera obligacion a qué hè allusion er apartat 2, e adoptar es mesures de besonh.

4. Era Inspeccion de Trabalh, enes casi de licenciament collectiu, an de verificar que non se dongue cap hèt discriminatòri per arrason de sèxe e a d'elaborar un arrepòrt obligatòri, que ne dèishe constància. 

Article 42. Incorporacion dera perspectiva de genre enes accions dera Inspeccion de Trabalh

1. Era Inspeccion de Trabalh de Catalonha a d’integrar era perspectiva de genre enes sues activitats, e garantir era formacion apropriada deth sòn personau e era realizacion d’accions especifiques a propòs der acompliment dera legislacion per arrepòrt ara egalitat de tracte e d’oportunitats de hemnes e òmes en trabalh.

2. Era planificacion annau des accions dera Inspeccion de Trabalh a d’integrar coma objectius especifics era vigilància des normes sus egalitat d’oportunitats de hemnes e òmes en accès ar emplec e en trabalh.

3. Era Administracion dera Generalitat a de dotar era Inspeccion de Trabalh de recorsi umans e economics sufisents entà exercir d’organisme de contraròtle e seguiment des mesures en matèria d’egalitat qu'afècten er encastre des relacions professionaus, dera metuda en òbra des plans d’egalitat e der acompliment des mesures entà ua vida liura de violéncia machista en encastre laborau.

Article 43. inclusion dera perspectiva de genre enes programes de seguretat e santat en trabalh.

1. Entà assegurar eth principi prumèr der article 3, eth departament competent en matèria de seguretat e santat en trabalh, damb era collaboracion des diferenti departaments deth Govèrn e era rèsta d’administracions e organismes competents, an de préner en compde es besonhs especifics des hemnes e es sues caracteristiques anatomiques, fisiologiques, culturaus e psicosociaus en dessenh de politiques, estrategies e programes de seguretat e de santat, e establir es mesures de besonh entà tractà'c apropriadament.

2. Es politiques publiques an de visualizar e aumentar era conscientizacion a propòs des desegalitats de genre en encastre laborau e garantir eth plaçament de programes de formacion especifica destinada as trabalhadors, ar emprenariat e as servicis de prevencion en matèria de seguretat e santat ath trabalh dempús d’ua perspectiva de genre, qu'encoratgen er usatge de metodologies d’avaloracion e d’intervencion sus es condicions de trabalh que siguen sensibles as qüestions de genre.

3. Es departaments competents en matèria de santat e de seguretat e de santat en trabalh an de registrar, degudament despartides per sèxe, atge e emplec, es procèssi d’incapacitat temporau, tant per risqui comuns coma per risqui professionaus, a fin d’identificar dades populacionaus tà préner en consideracion sus es malauties qu'afècten es trabalhadores. Aguesta informacion s’a d’integrar en diagnostic de besonh entà elaborar es plans d’egalitat a qué hè allusion er article 15.

4. Es departaments competents en matèria de santat e de seguretat e de santat en trabalh an de promòir era recuelhuda e eth tractament dera informacion existenta enes centres de suenh de santat primària e as mutuaus d’accidents de trabalh e malauties professionaus, departida per sèxes, a fin d’identificar risqui especifics enes trabalhadores a causa dera sua activitat laborau.

Article 44. Prevencion de risqui laboraus ena empresa
1. D’acòrd damb era reglamentacion en vigor a propòs dera prevencion de risqui laboraus e era aplicacion deth principi prumèr der article 3, ei obligacion des empreses préner en compde, ena avaloracion des risqui laboraus e ena adopcion de mesures preventives, era diferenta exposicion as factors de risc de hemnes e òmes, e hèr ua atencion especiau as factors de risc entara fertilitat e entar embaràs e era lactància.

2. Es empreses an de formar eth personau sus era diferenta exposicion as factors de risc segons eth sèxe, e tanben sus es risqui entara fertilitat, er embaràs e era lactància.

Article 45. Impuls e promocion d'accions dera economia sociau, eth trabalh autonòm e er emprenariat des hemnes

En aplicacion deth principi prumèr der article 3, son obligacions des administracions publiques de Catalonha:

a) Rénder ua atencion especiau as trabalhadores autonòmes economicament depenentes en dessenh, era aplicacion e era avaloracion des politiques de sosten e promocion deth trabalh autonòm e der emprenariat.

b) Dar impuls as iniciatiues empresariaus promoigudes majoritàriament per hemnes en accès as programes de sosten der emprenariat, dera economia sociau e cooperativa e deth trabalh autonòm, e hèr ua atencion especiau as iniciatiues amiades en sectors, professions e emplecs en qué son pòc presentes.

c) Promòir qu'es societats de garantia mutuau que siguen beneficiàries d'ajudes publiques establisquen hons especifics destinadi a favorir era constitucion e era consolidacion d'iniciatiues empresariaus promoigudes per hemnes.

d) Crear programes de microcredits o d'auti instruments de finançament entà projèctes de hemnes empreneires.

SECCION QUATAU. POLITIQUES SOCIAUS

Article 46. Accions sus es usatges deth temps

En aplicacion des principis dusau e quatau der article 3, era Administracion competenta a d'amiar a tèrme es accions següentes: 

a) Analisar es desegalitats e es diferéncies existentes entre hemnes e òmes enes usatges deth temps e plaçar politiques que tenguen en compde de manèra integrau era percepcion e era vision deth temps segons es diuèrsi encastres quotidiani e permeten d'establir oraris de trabalh mès personalizadi e flexibles.

b) Dar impuls ar equilibri ena avaloracion e era distribucion deth temps dedicat ath trabalh de mercat e ath trabalh domestic e de suenh de persones en tot préner en compde eth temps personau e eth cicle de vida, e méter en plaça politiques actives de sensibilizacion, coresponsabilitat, conscientizacion e capacitacion destinades as òmes.

c) Méter en plaça politiques actives e de sensibilizacion qu'arreconeishen era importància deth trabalh domestic e de suenh de persones entara durabilitat dera vida quotidiana, que ne meten en evidéncia era valor sociau e economica, qu'afirmen era necessitat d’assumir-les damb coresponsabilitat entre hemnes e òmes e que contribuïsquen ara socializacion deth trabalh de suenh de persones.

d) Elaborar programes de sosten entà favorizar bones practiques en matèria de gestion deth temps de trabalh e d’impuls deth teletrabalh, damb era tòca de facilitar a totes es organizacions, laguens der encastre d’aplicacion d’aguesta lei e damb especiau atencion as petites e mejanes empreses, era conciliacion dera vida personau, familhau e laborau.

e) Promòir mesures de conciliacion dera vida personau e laborau enes activitats de formacion professionau iniciau e formacion professionau entar emplec, e tanben d’insercion laborau, destinades ara melhora dera ocupabilitat des persones, especiaument des hemnes. En aguest sens:

1r. Es centres e es entitas que dispensen activitats formatives an de sajar d'adaptar er emplaçament e es oraris as besonhs de conciliacion dera vida personau, familhau e formativa des escolans.

2au. Era Administracion publica competenta a de promòir era realizacion de programes de formacion per mejan des naues tecnologies, a fin d’evitar desplaçaments e perméter era organizacion flexible deth temps de formacion.

f) Acompanhar es organismes locaus, es empreses e es organismes deth sòn encastre competenciau en establiment de plans e mesures que contribuïsquen a melhorar er equilibri en usatge deth temps. 

Article 47. Politiques de benestar sociau e familha

Entà assegurar es principis prumèr e siesau der article 3 en encastre des politiques de benestar sociau, ei obligacion des administracions publiques:

a) Establir programes de coesion sociau e d'inclusion especifics entàs grops de hemnes mès desfavoridi o subjècti a situacions de discriminacion o a desegalitats qu'afècten o viòlen eth plen exercici des sòns drets coma ciutadanes e, especiaument:

1r. Garantir era egalitat efectiva de hemnes e òmes grani entà eliminar es discriminacions sexistes e hèr possible era expression e era garantia des drets des hemnes granes tà que poguen desvolopar eth sòn potenciau e es sues abiletats en societat. Damb aguesta finalitat es administracions publiques an d’elaborar e executar normes que protegisquen es hemnes granes de quinsevolh forma de violéncia, promòir-ne era participacion sociau, garantir-les eth dret ara educacion, ara cultura e as activitats de léser, encoratjar-les ena practica d'activitat fisica e velhar tà qu'es mejans de comunicacion non ne difonen imatges estereotipadi.

2au. Dessenhar programes integraus entà hemnes en situacion de precarietat economica e risc d’exclusion sociau e establir programes especifics entà hemnes apertientes a minories etniques e hemnes immigrantes.

3au. Garantir era egalitat efectiva de hemnes e òmes damb diuersitat foncionau entà eliminar es discriminacions sexistes, e hèr possible era expression e era garantia des drets des hemnes damb discapacitat entà que poguen desvolopar eth sòn potenciau e es sues abiletats en societat. Damb aguesta finalitat es administracions publiques an d’adoptar e executar mesures que protegisquen es hemnes damb incapacitat de quinsevolh forma de violéncia, promòir-ne era participacion sociau, garantir-les eth dret ara educacion, ara cultura e as activitats de léser, encoratjar-les ena practica d’activitat fisica e velhar entà qu'es mejans de comunicacion non ne difonen imatges estereotipadi.

b) Dessenhar politiques que faciliten era autonomia des persones depenentes e favorisquen era eliminacion des desegalitats sòcioeconomiques e de genre que se produsissen en suenh de persones depenentes ath larèr, e establir es servicis publics e comunautaris de proximitat de besonh entà garantir ua aufèrta sufisenta, accessibla e de qualitat entara atencion des persones en situacion de dependéncia.

c) Desvolopar politiques de sosten as familhes que: 

1r. Integren era reconeishença dera diuersitat familhau, garantisquen eth dret a un entorn afectiu o familhau apropriat e eliminen era discriminacion per opcion sexuau o per transsexualitat, en tot garantir era libertat de decision individuau. Aguestes politiques an d’assegurar era integracion deth besonh que se dongue ua valor positiva ath ròtle que tradicionaument an agut es hemnes en encastre familhau coma rendeires de suenh e provedidores de benestar, e tanben hèr qu'es òmes s’engatgen coma coresponsables enes trabalhs d’aguest encastre, tant es domestics coma es de suenh de mainatges e de persones granes o depenentes.

2au. Includisquen mesures entà garantir eth dret des mainatges, adolescents e joeni d’acòrd damb çò qu'establís era Lei 14/2010, de 27 de mai, des drets e es oportunitats ena enfància e era adolescéncia, e lutar especiaument contra era praubesa infantila e es desegalitats entre familhes.

3au. Promòiguen programes de formacion que favorisquen er engatjament des familhes ena coeducacion des hilhs, d’acòrd damb çò qu'establís er article 21, e promòiguen era participacion e era coresponsabilizacion de pairs e mairs ena educacion e eth suenh des mainatges.

4au. Promòiguen programes especifics de sosten integrau as familhes monoparentaus.

5au. Promòiguen era creacion d’espacis de socializacion entà mainatges, joeni e adults que permeten d'arrefortir es ligams sociaus e compartir es coneishences per arrepòrt ara educacion e eth suenh de persones.

6au. Aumenten es responsabilitats e era dedicacion des òmes de toti es atges as prètzhèts domestics e de suenh de persones.

7au. Creen e aumenten es prestacions e es servicis de proximitat de besonh entà favorir er exercici des responsabilitats familhaus, e tanben es prestacions entara proteccion dera enfància.

d) Agir sus es causes dera feminizacion dera praubesa e dar impuls as mesures de besonh, en quadre dera legislacion sus revengut minim dera ciutadanetat entà eradicar era praubesa en hemnes granes. 

Article 48. Politiques de santat e servicis

1. Es administracions publiques de Catalonha competentes en matèria sanitària, en encastre des sues competéncies respectives, an de préner es mesures de besonh entà: 

a) Previer e tractar es malauties qu'afècten especiaument es hemnes.

b) Previer e tractar es malauties qu'an un impacte diferenciau enes hemnes.

c) Garantir ua deteccion precòça des situacions de violéncia machista coma fenomèn qu'afècte largament era santat des hemnes.

2. Es administracions publiques de Catalonha competentes en matèria sanitària, en encastre des sues competéncies respectives, entà garantir de manèra integrau era salut afectiva, sexuau e reproductiva, an de: 

a) Includir enes politiques educatives, dempús dera escòla primària, era difusion de contengudi en arrepòrt ara santat afectiva, sexuau e reproductiva, damb ua atencion especiau as adolescents, joeni e grops de populacion vulnerables.

b) Garantir era inclusion deth conselh reproductiu laguens deth pòrtahuelha de servicis des unitats d’assisténcia ara santat sexuau e reproductiva, e facilitar er accès universau as metòdes contraceptius segurs, damb ua atencion especiau as adolescents.

c) Promòir er apoderament des hemnes ena prenuda de decisions per çò que hè dera contraconcepcion e es mesures de prevencion des malauties de transmission sexuau.

d) Favorir era autonomia des hemnes en embaràs, en enfantament e ena lactància.

e) Garantir qu'es hemnes poguen arrecéber eth rendement dera interrupcion d'embaràs, per mejan des centres deth hilat sanitari de responsabilitat publica, segons era reglamentacion en vigor.

f) Auer un suenh especiau des hemnes que viuen soletes e en precarietat economica.

g) Trabalhar entà qu'eth suenh des persones en encastre familhau sigue compartit per òmes e hemnes, cossent damb çò que dispòse er article 47.c.1r.

3. Es administracions publiques de Catalonha competentes en matèria sanitària, en encastre des sues competéncies respectives, an de préner es mesures apropriades entà previer e detectar era mutilacion genitau femenina, e informar es hemnes afectades, includides es menores d’atge, sus era possibilitat, se cau, d'inversar o atenuar per mejan de mecanismes sanitaris d’intervencion cirurgicau, es efèctes dera mutilacion practicada.

4. Es enquèstes de santat an d’introdusir coma variables indicadors sensibles ara deteccion de desegalitats de santat per arrason de sèxe e genre e an de préner en compde era diuersitat de hemnes, tant en diagnostic, era prevencion e eth suenh coma en tractament arrecebut enes servicis.

5. Es instruments de planificacion sanitària e es plans d’accion comunitària an d’integrar era perspectiva de genre en totes es fases, e tanben promòir era participacion des diferenti grops de defensa des drets des hemnes.

6. Era formacion des professionaus dera santat a de garantir qu'era practica clinica dongue responsa as besonhs e es expectatives en santat per çò que hè ath sèxe e ath genre, e a d'includir era coneishença dera fisiopatologia des hemnes enes diferenti sistèmes organics e era formacion entà detectar es situacions de violéncia machista e es practiques de contraròtle sexuau.

7. Es administracions publiques de Catalonha competentes en matèria sanitària, en encastre des sues competéncies respectives, an de garantir era informacion destinada as hemnes en çò que hè ara salut, e acompanhar-les enes diferentes etapes vitaus, damb era minima medicalizacion possibla en embaràs e er enfantament.

Article 49. Recèrca en sciéncies dera santat

1. Es administracions publiques de Catalonha competentes en matèria sanitària, en encastre des sues competéncies respectives, an de garantir que se hèsquen investigacions scientifiques sus era morbiditat diferenciau entre hemnes e òmes, que tenguen en compde es diferéncies biomedicaus entre sèxes, e tanben es diferéncies e es condicionaments sociaus, culturaus e educacionaus qu'afècten era santat, en tot aplicar critèris e paramètres non androcentrics.

2. Es protocòus de trabalh e es dessenhs de recèrca an d’èster sensibles as diferéncies entre hemnes e òmes, e includir ambdús sèxes enes paramètres d’analisi ad aguest efècte.

3. Es administracions publiques an de promòir investigacions sus patologies qu'afècten especiaument es hemnes.

4. Era Administracion sanitària a d’integrar enes estudis d’investigacion e d’opinion a propòs des servicis sanitaris, e tanben enes enquèstes de santat, indicadors que permeten de conéisher es dades per arrepòrt a hemnes e òmes, tant de manèra desagregada per sèxes coma de manèra globau.

5. Es administracions publiques an de promòir qu'en tota sòrta d’estudis de sciéncies dera santat s’includisque de manèra transversau era santat des hemnes.

Article 50. Apoderament des hemnes deth mon rurau

1. Era Administracion dera Generalitat a de méter en valor era foncion des hemnes coma èish estrategic entath desvolopament rurau. Er aguest sens, a de:

a) Velhar tà integrar era perspectiva de genre enes accions sus desvolopament rurau.

b) Garantir era egalitat d’oportunitats e era plea participacion des hemnes, damb equitat e en toti es encastres deth mon rurau, fòrça especiaument enes procèssi de planificacion e execucion des politiques publiques.

2. Era Administracion dera Generalitat a de velhar pera prenuda de decisions des hemnes coma mesura entà lutar contra era despopulacion, era escassa preséncia de hemnes e er apraubiment en encastre rurau e, concretament, a de:

a) Promòir eth desvolopament d’activitats que genèren emplec e favorisquen era integracion des hemnes deth mon rurau en encastre professionau e contribuïsquen a evitar-ne eth despoblament.

b) Facilitar er accès ara formacion des hemnes deth mon rurau.

c) Contribuïr a eliminar era fractura numerica de genre e territoriau damb mecanismes que faciliten e donguen impuls ar accès as tecnologies dera informacion e era comunicacion des hemnes deth mon rurau.

d) Velhar tà arténher era plea participacion sociau des hemnes deth mon rurau, e tanben entà que participen pleament enes organs de direccion d’empresa e associacions.

e) Favorizar era cotitularitat de hemnes e òmes enes espleitacions agricòles.

f) Promòir era representacion paritària de hemnes e òmes enes pòstes de decision des organizacions agricòles.

3. Entà rénder efectius es principis prumèr e siesau der article 3, es politiques agricòles, de neurissatge, agroalimentàries, forestaus e pescaires an de: 

a) Promòir era transmission des sabers tradicionaus des hemnes en aguesti encastres, arreconéisher e rénder visible era sua contribucion ath mantiement des espleitacions familhaus, e promòir es hilats de proximitat e de servicis sociaus entà préner en carga es mainatges, era gent grana e es persones depenentes.

b) Dar sosten as iniciatiues empresariaus de hemnes empreneires e as accions de desvolopament agricòla e pescaire promoigudes per hemnes.

c) Facilitar era integracion de hemnes joenes enes sectors agricòla, neurissèr, agroalimentari, forestau e pescaire.

Article 51. Cooperacion ath desvolopament e promocion dera patz

1. Es politiques de cooperacion ath desvolopament e de promocion dera patz, es plans, es documents de planificacion, seguiment e avaloracion estrategics, es procèssi d’accion e de dialòg politic e es relacions institucionaus an d’integrar era perspectiva integrada de genre basada enes drets umans.

2. Era politica de cooperacion ath desvolopament e promocion dera patz dera Generalitat a de promòir cambiaments de coneishences, d’actituds e de practiques, estructures e mecanismes en toti es encastres damb era fin de transformar es relacions desegals de poder e eradicar es desegalitats entre hemnes e òmes, en tot sostier accions especifiques e positives entar apoderament des hemnes, que ne refòrcen es capacitats e eth protagonisme enes procèssi de desvolopament e de promocion dera patz, damb era tòca de: 

a) Promòir eth partejament deth poder politic e era participacion plea e egalitària ena prenuda de decisions a toti es nivèus.

b) Enfortir er apoderament individuau o personau e collectiu, enes encastres economic, politic, sociau e culturau, entà arténher era egalitat efectiva de hemnes e òmes tant en accès coma en contraròtle e er usatge des recorsi e es beneficis.

c) Garantir er accès egalitari e eth contraròtle sus es oportunitats deth desvolopament.

d) Promòir e deféner er exercici des drets umans e era exigibilitat d’aguesti drets per part des hemnes laguens de condicions d’egalitat efectiva e de non-discriminacion deuant era lei e ena practica quotidiana.

e) Contribuïr ara defensa, era garantia e er exercici des drets des hemnes, qu'an de perméter transformar es estructures que perpetuen es desegalitats entre hemnes e òmes.

f) Promòir era participacion plea e eth protagonisme des hemnes enes procèssi de prevencion, transformacion e resolucion de conflictes violenti e de construccion dera patz.

g) Dar impuls ara educacion entath desvolopament e era sensibilizacion sociau en çò que hè ara egalitat de genre e er apoderament des hemnes dempús dera dimension coeducativa.

h) Promòir era integracion dera perspectiva de genre ena accion umanitària.

Article 52. Trafic, espleitacion sexuau e prostitucion

1. Eth Govèrn a de crear programes d’assisténcia entàs hemnes qu'an estat victimes de trafic o espleitacion sexuau e hèr-ne un tractament integrau damb es objectius següenti:

a) Evitar que cap hemna pogue èster obligadaa prostituïr-se, èster espleitada sexuaument o èster victima de trafic sexuau. 

b) Arrefortir era persecucion deth proxenetisme.

c) Crear es condicions de besonh entà eradicar era espleitacion sexuau infantila.

d) Favorir era reinsercion sociau des hemnes victimes de trafic o espleitacion sexuau.

2. Eth Govèrn a de promòir eth contraròtle des anoncis de contactes enes mejans de comunicacion. Se considèren illicits es messatges e es anoncis que promòiguen era discriminacion des hemnes, es situacions de dominacion en encastre sexuau, conductes umiliantes e es que, pera expression manifestada en anonci o per imatge, favorisquen aguesta sòrta d’abusi o de violéncia machista.

SECCION CINCAU. ENVIRONAMENT, URBANISME, LOTJAMENT E MOBILITAT

Article 53. Planificacion des politiques d'environament, urbanisme, lotjament e mobilitat

1. Entà assegurar es principis a qué hè allusion er article 3, es politiques d'environament, urbanisme, lotjament e mobilitat an de : 

a) Integrar era perspectiva de genre en totes es fases deth dessenh, era planificacion, era execucion e era avaloracion urbanistica, entà méter en pè d'egalitat, en dessenh e ena configuracion des espacis urbans, es besonhs e es prioritats derivades deth trabalh de mercat e deth trabalh domestic e de suenh de persones, e tanben entà collaborar a eliminar es desegalitats existentes.

b) Promòir era participacion ciutadana des hemnes e des associacions de defensa des drets des hemnes enes procèssi de dessenh urbanistic, e hèr-ne eth corresponent retorn.

2. Es administracions publiques de Catalonha, entà acomplir es mesures a qué hè allusion er apartat 1, an de garantir: 

a) Era formacion en perspectiva de genre deth personau tecnic e politic que se consacre ara planificacion urbanistica e enes encastres dera mobilitat, eth lotjament e er environament.

b) Era planificacion enes encastres d'environament, urbanisme, lotjament e mobilitat basada en estudis damb estadistiques segregades per sèxe, que permeten de detectar es desegalitats mesurables.

c) Es estudis d'impacte de genre e es mesures correctritzes apertientes entà minimizar es impactes diferenciaus en tota accion urbanistica, de lotjament, de mobilitat o d'environament.

d) Era metuda en òbra d'ua politica urbanistica que tende a crear ciutats compactes, mixtes e propdanes, que mantenguen era relacion damb era natura, a on se redusisque era preséncia e era prioritat deth veïcul privat e s'introdusisquen mesures entà melhorar e densificar es airaus monofuncionaus residenciaus. En aguest sens, era politica urbanistica a de preveir era descentralizacion de servicis, de manèra qu'era construccion d’infrastructures e era organizacion deth solèr donguen responsa as besonhs de conciliacion dera vida personau, familhau e professionau, en tot redusir es tempsi de desplaçament e en tot garantir era accessibilitat des servicis en egalitat d’oportunitats.

e) Equipaments publics damb installacions que faciliten es usatges e corbisquen es besonhs de toti. En aguest sens, e ena mesura que sigue possible, cau abilitar zònes entara atencion as mainatges, especiaument entà disposar de taules entà cambiar es borrasses, accessibles tant entàs òmes coma entàs hemnes.

f) Era elaboracion de programes actius e dotadi de recorsi sufisents entara promocion der accès ath lotjament de grops en risc d’exclusion sociau, damb ua atencion especiau as familhes monoparentaus.

g) Era creacion de mecanismes entà promòir que, en cas de loguèr de lotjaments, quan serà entà cobles o familhes, es contractes se hèsquen a nòm de toti dus membres deth coble. 

h) Ena concession d'ajudes publiques entà reabilitacion o reformes de lotjaments, era inclusion coma beneficiaris de toti dus membres deth coble, a condicion qu'atau ac volguen es interessadi.

i) Ua planificacion dera mobilitat que dongue prioritat as tempsi des desplaçaments e que tengue en compde era accessibilitat enes itineraris quotidiani per arrepòrt ara organizacion dera vida personau, associativa, familhau, domestica e laborau.

SECCION SIESAU. JUSTÍCIA E SEGURETAT

Article 54. Justícia

1. Es servicis e es centres d’aplicacion penau an d’integrar era perspectiva de genre enes programes de tractament, reabilitacion e insercion sòcioprofessionau de persones intèrnes, e en aguest sens: 

a) Es centres d’aplicacion penau an de disposar de programes de tractament especific entàs diferenti grops de hemnes, damb ua atencion especiau a hemnes joenes, embarassades e mairs, e tanben transsexuaus, d’acòrd damb çò qu'establís aguesta lei. Aguesti programes an d’èster aplicadi per equipes d’intervencion professionau qualificada, an de préner en compde era abilitacion d'espacis adaptadi as besonhs des hemnes intèrnes e promòir-ne era reinsercion damb critèris non sexistes.

b) Es servicis e les centres d’aplicacion penau an de desvolopar programes formatius destinadi a òmes e hemnes intèrni damb era tòca de sensibilizar-les a propòs dera egalitat de hemnes e òmes e capacitar-les entà agir laguens dera societat en tèrmes d'egalitat efectiva. 

c) Es centres d’aplicacion penau an d'arrefortir era atencion medicau e psicologica damb perspectiva de genre e tanben era educacion sexuau e reproductiva.

d) Era Administracion dera Generalitat a de velhar entà qu'es activitats orientades ara insercion professionau enes centres d'aplicacion penau non perpetuen es ròtles de genre.

2. Era Administracion dera Generalitat a de garantir es mejans umans e materiaus de besonh, e tanben era formacion de besonh deth personau, en encastre judiciari e penitenciari, entara prevencion de totes es manifestacions de violéncia machista e era proteccion des victimes, e tanben generar servicis e assegurar eth tractament integrau des intèrnes que l'an sofrida.

3. Per arrepòrt ara prevencion dera violéncia machista e era proteccion des victimes a qué hè allusion er apartat 2, es programes de trabalh des servicis e es centres d’aplicacion penau an de préner en compde era intervencion e eth tractament especializat des persones que son en preson pr'amor d'auer cometut delictes per arrepòrt ara violéncia machista, e includir talhèrs d’estima de se entàs hemnes que n’an estat victimes.

4. Era Administracion dera Generalitat a d’aufrir formacion especifica en genre, egalitat e drets des hemnes a toti es professionaus que trabalhen en centre penitenciari e judiciari e, especificament: 

a) As equips de conselh tecnic penau, formadi per professionaus dera psicologia e deth trabalh sociau especializadi en encastre judiciari, concrètament ena realizacion d'arrèports d'expèrt psicologics, sociaus e psicosociaus.

b) Ath personau penitenciari, damb era tòca d'evitar era estigmatizacion des intèrnes e er exercici de micromachismes contra es hemnes.

c) Ath personau judiciari, damb era tòca d'evitar era perpetuacion d'actituds e era estigmatizacion des hemnes que delinquissen.

5. Era Administracion dera Generalitat, per mejan deth Plan director d’equipaments penitenciaris, a d’integrar era perspectiva de genre ena planificacion des installacions, es equipaments e es provediments des centres penitenciaris. En aguest sens, a de velhar entà que:

a) Enes centres penitenciaris es hemnes agen es madeishes garanties e qualitat enes servicis e es infrastructures qu'es òmes. 

b) Es centres d’aplicacion penau faciliten er accès as activitats esportiues a hemnes e òmes en egalitat de condicions.

c) Se garantisquen es drets des hemnes embarassades enes centres penitenciaris e dispòsen des condicions de besonh entà elevar-i e educar-i es hilhs.

6. Era Administracion dera Generalitat a de promòir eth trabalh comunautari e familhau entà eradicar era estigmatizacion que sofrissen es hemnes que delinquissen.

Article 55. Seguretat 

1. Entà rénder efectius es principis prumèr e siesau der article 3, eth departament competent en matèria de seguretat a de:

a) Préner en compde era diferenta percepcion dera seguretat de hemnes e òmes e includir era perspectiva de genre enes enquèstes de victimizacion, ena analisi dera realitat dera seguretat en Catalonha, enes diagnostics de seguretat des espacis publics, e tanben ena definicion des politiques e ena adopcion de mesures de prevencion e de proteccion en arrepòrt damb era autonomia personau e er usatge des espacis, tanti publics coma privadi.

b) Establir es mesures de besonh entà eradicar era violéncia machista a nivèu comunautari.

c) Promòir eth trabalh damb es òmes entà que non exercisquen cap sòrta de violéncia machista.

2. Eth departament competent en matèria d'urbanisme a de:

a) Promòir un modèl de seguretat qu'integre era perspectiva des hemnes ena planificacion urbana. Damb aguesta finalitat era planificacion deu ligar eth dessenh urban e era violéncia machista, entà evitar entorns e elements que poguen entraïnar situacions d'inseguretat entàs hemnes.

b) Eradicar era percepcion d’inseguretat enes espacis publics, per mejan de mesures que ne garantisquen ara visibilitat, era corrècta illuminacion e era alternatiua de trajèctes, e que les dòten d’usatges e activitats diuèrsi, intergeneracionaus e que donguen sosten ara preséncia de gent diuèrsa.

SECCION SETAU. ESTADISTIQUES E ESTUDIS

Article 56. Adequacion d’estadistiques e estudis 

Es administracions publiques de Catalonha, entà garantir era integracion efectiva dera transversalitat ena perspectiva de genre, an de: 

a) Includir sistematicament era variabla deth sèxe en totes es estadistiques, enquèstes e recuelhuda de dades qu'amien a tèrme.

b) Establir naui indicadors estadistics que permeten de conéisher melhor es diferéncies enes ròtles sociaus, es besonhs, es condicions, es valors e es aspiracions de hemnes e òmes en cada situacion, circonstància e estadi dera vida, e includir aguesti indicadors enes operacions estadistiques.

c) Dessenhar mecanismes e introdusir indicadors estadistics entà melhorar era coneishença dera incidéncia d’autes variables que siguen generadores de discriminacions multiples enes diferenti encastres d’intervencion. 

d) Espleitar es dades a disposicion damb era tòca de conéisher es situacions, es condicions, es aspiracions e es besonhs de hemnes e òmes enes diferenti encastres d’intervencion.

e) Revisar e, se cau, adaptar es definicions estadistiques existentes entà contribuïr ara reconeishença e era avaloracion deth trabalh des hemnes e evitar era estereotipacion negatiua de certans grops.

CAPÍTOL V. MESURES ENTÀ GARANTIR ER ACOMPLIMENT DERA LEI

SECCION PRUMÈRA. DEFENSA DERA EGALITAT DE HEMNES E ÒMES

Article 57. Eth Sindic de Grèuges

1. Eth Sindic de Grèuges, d’acòrd damb es atribucions que li conferissen er Estatut d’autonomia e era Lei 24/2009, de 23 de deseme, ei er organ encargat dera defensa des drets e es libertats en matèria de non-discriminacion per arrason de genre que poguen auer estat violadi pera accion d’institucions o persones, tant publiques coma privades, e, especiaument, exercís es foncions següentes:

a) Menar enquèstes, tant d’ofici coma d'a demanda d'ua part, entà esclairar possibles situacions de discriminacion dirècta o indirecta per arrason de sèxe.

b) Facilitar vies de negociacion e hèr recomanacions a persones fisiques e moraus damb era finalitat de corregir situacions o practiques discriminatòries per arrason de sèxe, e velhar per acompliment d'aguestes recomanacions.

c) Dar conselh e assistir as ciutadans a propòs de possibles situacions de discriminacion per arrason de sèxe.

d) Velhar per acompliment e era aplicacion efectiva d’aguesta lei e assumir eth tutolatge deth dret fondamentau ara egalitat efectiva de hemnes e òmes.

e) Analisar e avalorar eth gra d'acompliment d’aguesta lei.

f) Estudiar era legislacion e era jurisprudéncia antidiscriminatòries e elaborar proposicions de naua legislacion o de reforma legislatiua.

2. Eth Govèrn a de proposar ua convencion de collaboracion ara autoritat judiciària, ath Ministèri Fiscau e ath Sindic de Grèuges, laguens deth tèrme de sies mesi a compdar dera entrada en vigor d’aguesta lei.

SECCION DUSAU. ESTADISTICA E RECÈRCA ENTÀ ARTÉNHER ERA EGALITAT EFECTIVA DE HEMNES E ÒMES

Article 58. Observatòri dera Egalitat de Genre

1. Se cree er Observatòri dera Egalitat de Genre integrat en Institut Catalan des Hemnes, coma organ consultatiu deth Govèrn e garant der acompliment d'aguesta lei per arrepòrt ath trabalh de dades e estadistica e era recèrca a propòs des desegalitats entre hemnes e òmes.

2. Er Observatòri dera Egalitat de Genre pòt proposar ath Govèrn estrategies entà corregir situacions de desegalitat des hemnes en Catalonha. 

3. Es estudis der Observatòri dera Egalitat de Genre an de priorizar es encastres dera violéncia de genre, era situacion professionau e er imatge public des hemnes.

4. Es foncions, era composicion, eth foncionament e es diferenti encastres d’intervencion der Observatòri dera Egalitat de Genre s’an d’establir per reglament, en procediment d’elaboracion damb era participacion des organismes de defensa des drets des hemnes.

SECCION TRESAU. REGIM DE SANCION

Article 59. Infraccions

1. Es infraccions administratives en matèria d’egalitat de hemnes e òmes son classades en leugères, grèus e fòrça grèus.

2. Son infraccions leugères:

a) Arrefusar de collaborar damb es servicis d’inspeccion dera Generalitat.

b) Non facilitar eth prètzhèt ena accion de recèrca des servicis d’inspeccion dera Generalitat.

3. Son infraccions grèus:

a) Obstruïr era accion des servicis d’inspeccion dera Generalitat o arrefusar totaument de collaborar-i.

b) Hèr actes o imposar clausules enes negòcis juridics que constituïsquen o causen discriminacion per arrason de sèxe.

c) Non aprovar es plans d’egalitat enes centres e es empreses que son obligadi a hè'c per disposicion legau, un viatge agen estat objècte d'interpellacion per aguesta arrason pera autoritat deth contraròtle deth trabalh.

d) Recidivar ena comission de dues o mès infraccions leugères.

4. Son infraccions fòrça grèus:

a) Exercir quinsevolh comportament, de natura sexuau o non, en foncion deth sèxe d’ua persona, qu'atempte intencionaument ara sua dignitat e li cree un entorn intimidant, degradant o ofensiu.

b) Exercir quinsevolh tractament desfavorable as hemnes en arrepòrt damb er embaràs o era maternitat.

c) Exercir quinsevolh represalha o tractament advèrs contra ua persona coma conseqüéncia d’auer presentat un planh, ua reclamacion, ua denóncia, ua demanda o un recors de quinsevolh sòrta entà empedir-ne era discriminacion o a exigir er acompliment efectiu deth principi d’egalitat de tracte de hemnes e òmes.

d) Recidivar ena comission de dues o mès infraccions grèus.

Article 60. Sancions

1. Es infraccions leugères se sancionen damb ua esmenda d’un montant equivalent ath montant mensuau der indicador de revengut de sufisença de Catalonha, per un periòde d’entre sèt dies e tres mesi. Se non i a repeticion d'infraccion, er organ competent tà imposar era sancion pòt substituïr aguesta sancion per un avertiment escrit.

2. Pera comission d’infraccions grèus s'impose ua o mès des sancions següentes: 

a) Ua esmenda per un montant equivalent ath montant der indicador de revengut de sufisença de Catalonha per un periòde d’entre tres mesi e un dia e sèt mesi.

b) Era proïbicion d'arrecéber ajudes o subvencions publiques per un periòde d’un an.

c) Era proïbicion de contractar damb era Administracion dera Generalitat, es organismes autonòms e es organismes publics que ne depenen per un periòde d’un an.

3. Pera comission d’infraccions fòrça grèus s'impose ua o mès des sancions següentes: 

a) Ua esmenda per un montant equivalent ath montant de revengut de sufisença de Catalonha per un periòde d’entre sèt mesi e un dia e dètz mesi.

b) Era proïbicion d'arrecéber ajudes o subvencions per un periòde de dus ans. En cas de recidiva o repeticion, era proïbicion pòt èster per un maximau de cinc ans.

c) Era proïbicion de contractar damb era Administracion dera Generalitat, es organismes autonòms e es organismes publics que ne depenen per un periòde d’entre un an e un dia e tres ans.

4. Entà determinar es sancions que sigue de besonh imposar e, se cau, entà graduar eth montant des esmendes e era durada des sancions temporaus, es autoritats competentes an de mantier era proporcion apropriada entre era gravetat deth hèt constitutiu dera infraccion e era sancion o sancions, aplicades ara lesion ocasionada, ath nombre de persones concernides, ara entitat deth dret concernit e ara natura deth déuer concernit segons era legislacion en vigor. S’an de considerar especiaument es critèris següenti: 

a) Eth gra de culpabilitat e era intencionalitat der infractor.

b) Es perjudicis fisics, moraus e materiaus causadi a persones o bens e era situacion de risc creada o mantenguda.

c) Era recidiva o era repeticion.

d) Era discriminacion multipla e era victimizacion segondària.

e) Era transcendéncia economica e sociau dera infraccion.

f) Eth non-acompliment repetit des avertiments o recomanacions prealables dera Inspeccion de Servicis Sociaus.

g) Eth caractèr permanent o transitòri dera situacion de risc creada pera infraccion.

h) Er acompliment per iniciatiua pròpria des normes transgredides, en quinsevolhe moment deth procediment administratiu de sancion, s'encara non s’a rendut ua resolucion.

5. Era tòca dera sancion a d’èster era prevencion, era dissuasion, era reparacion e era correccion des perjudicis qu'age causat o pogue causar era discriminacion.

Article 61. Responsables

1. Son responsables des infraccions classificades per aguesta lei es persones fisiques o moraus, publiques o privades, que, per accion o omission, cometen bèth un des casi d’infraccion establida per aguesta seccion.

2. Era responsabilitat ei solidària quan i aurà diuèrsi responsables e non sigue possible determinar eth gra de participacion de cada un ena comission dera infraccion.

Article 62. Competéncia e procediment 

1. Era competéncia entà entamenar es dorsièrs administratius deth regim de sancion d’aguesta lei e era imposicion des sancions correspon ara persona titulara dera secretaria generau deth departament competent en matèria d’egalitat de hemnes e òmes.

2. Es organs competents entà entamenar, instruir e resòlver es dorsièrs de sancion an d’aplicar era reglamentacion de procediment de sancion aplicabla as encastres de competéncia dera Administracion dera Generalitat, d’acòrd damb es principis de legalitat, competéncia, non-retroactivitat, actus reus, responsabilitat, proporcionalitat, prescripcion e proïbicion de dobla sancion.

3. S'er organ competent, pendent era fasa d’instruccion, considère qu'era podestat de sancion per arrepòrt ath presomptiu comportament infraccionau correspon a ua auta administracion publica, a de portar aguest hèt ara sua coneishença e li a de manar eth dorsièr corresponent.

Article 63. Prescripcion

1. Es infraccions classificades coma leugères per aguesta lei prescriuen ath cap de sies mesi; es classificades de grèus, ath cap de dotze mesi, e es classificades de fòrça grèus, ath cap de dètz e ueit mesi.

2. Es sancions imposades en vertut d’aguesta lei prescriuen ath cap de tres mesi, se son leugères; ath cap de sies mesi, se son grèus, e ath cap de dotze mesi, se son fòrça grèus.

Article 64. Concurréncia damb er orde jurisdiccionau penau

1. Non se pòden sancionar es hèts qu'agen ja estat sancionadi penaument o administrativament, enes casi en qué s'aprècie identitat de subjècte, hèts e fondament.

2. Enes casi en qué er organ administratiu considère qu'es infraccions pòden èster constitutives de delicte o fauta, ac a de comunicar ath Ministèri Fiscau o ar organ judiciari competent e suspéner eth procediment de sancion enquia qu'era autoritat judiciària non pronóncie sentència fèrma o decision definitiva que mete fin ath procediment, o enquia qu'eth Ministèri Fiscau non comunique era inadmissibilitat d’entamenar o de contunhar es accions. Enes casi en qué non se bote en evidéncia era existéncia de delicte o fauta penau, er organ administratiu a de contunhar eth procediment de sancion e considerar provadi es hèts qu'agen estat provadi en sedença judiciària.

DISPOSICIONS ADDICIONAUS

Prumèra. Avaloracion der impacte sociau dera Lei

Eth Govèrn, per mejan der Institut Catalan des Hemnes, laguens deth tèrme de cinc ans a compdar dera entrada en vigor d'aguesta lei, a d'amiar a tèrme ua avaloracion der impacte sociau dera Lei, damb era participacion de toti es sectors implicadi e des organs consultatius que s'i establissen. Er arrepòrt s’a de manar ath Parlament de Catalonha.

Dusau. inclusion de clausules d’egalitat en contractes e subvencions

Laguens deth tèrme de sies mesi a compdar dempús dera entrada en vigor d’aguesta lei, eth Govèrn a d’elaborar e aprovar, en collaboracion damb er Institut Catalan des Hemnes, ua norma a propòs dera inclusion de clausules per arrepòrt ara egalitat de hemnes e òmes en contractes e subvencions en encastre d’accion dera Administracion dera Generalitat.

Tresau. Comission Interdepartamentau entara Egalitat Efectiva de Hemnes e Òmes

1. Era Comission Interdepartamentau entara Egalitat d'Oportunitats entàs Hemnes passe a nomentar-se Comission Interdepartamentau entara Egalitat Efectiva de Hemnes e Òmes. 

2. Totes es allusions ara Comission Interdepartamentau entara Egalitat d'Oportunitats entàs Hemnes ena reglamentacion en vigor se comprenen hètes ara Comission Interdepartamentau entara Egalitat Efectiva de Hemnes e Òmes. 

Quatau. Organs responsables dera aplicacion dera transversalitat

Eth Govèrn, mejançant decrèt, laguens deth tèrme d'un an a compdar dera entrada en vigor d'aguesta lei, a d'atribuïr a un organ des diferenti departaments dera Generalitat, organismes autonòms e organismes publics restacadi o depenenti dera Administracion dera Generalitat era responsabilitat dera aplicacion dera integracion dera perspectiva de genre ena planificacion, era gestion e era avaloracion des sues politiques, e establir-ne es foncions cossent damb er article 8.2.

Cincau. Revision des denominacions d’institucions e organismes publics

Laguens deth tèrme d’un an a compdar dera entrada en vigor d’aguesta lei, s’an de revisar e modificar, se cau, es denominacions des institucions e es organismes depenenti des administracions publiques de Catalonha entà garantir que respècten es principis de lenguatge non sexista ne androcentric.

Siesau. Plan entara egalitat de genre en sistèma educatiu

1. Eth Govèrn, a proposicion deth departament competent en matèria d’educacion e laguens deth tèrme de dus ans a compdar dera entrada en vigor d’aguesta lei, a d’aprovar e presentar en Parlament eth Plan entara egalitat de genre en sistèma educatiu, a qué hè allusion era Lei 12/2009, de 10 de junhsèga, d'educacion.

2. Eth Plan entara egalitat de genre en sistèma educatiu a d’includir mesures especifiques entara egalitat de genre enes diuèrsi encastres educatius, e tanben es mesures de prevencion dera violéncia de genre e de discriminacion positiva que siguen de besonh entara obtencion des sòns objectius. Aguestes mesures s’an de referir tant as contenguts e metòdes d’ensenhament coma as activitats escolares e de léser, e tanben ara composicion des organismes escolars de caractèr representatiu.

Setau. Usatges lingüistics

Eth Govèrn a d’enterpréner, damb era assisténcia der Institut d’Estudis Catalans, se cau, es accions de besonh entà que s’estúdie era aplicacion d’usatges lingüistics que permeten hèr visibles es hemnes, qu'istoricament non an estat tengudes en compde.

DISPOSICIONS TRANSITÒRIES

Prumèra. Representacion paritària en organs collegiaus

1. Ena prumèra renovacion des organs collegiaus des administracions que se renòven periodicament e per defècte que se realize posteriorament ara entrada en vigor d’aguesta lei, se deu sométer ath principi de representacion equilibrada. Ena renaovacion immediatament següenta, era paritat se deu acomplir enes tèrmes qu'establís aguesta lei.

2. Enes organs collegiaus formadi per membres designadi pera Administracion, per membres gessudi o designadi en representacion d’organs, organismes o grops representatius de determinadi interèssi o per membres escuelhudi pera sua qualitat personau o professionau, era paritat s’exigís entàs membres designadi pera Administracion e entàs membres designadi per cada un des organs, entitats e grops. 

3. Es titulars des organs de direccion des poders publics an d’auer ua composicion equilibrada, qu'a d'èster paritària en tèrme de cinc ans a compdar dera entrada en vigor d’aguesta lei. 

Dusau. Accions sus es usatges deth temps

Eth Govèrn, laguens deth tèrme d’un an a compdar dera entrada en vigor d'aguesta lei, a d’integrar en tèxte d’aguesta lei, especiaument en tot aquerò qu'actualize e concretize er article 46, sus usatges deth temps, es conclusions dera comission parlamentària que correspone.

DISPOSICION DEROGATÒRIA

1. Se derògue era disposicion transitòria setau dera Lei 12/2009, de 10 de junhsèga, d'educacion. 

2. Se derògue er article 26 dera Lei 5/2008, de 24 d’abriu, deth dret des hemnes a eradicar era violéncia machista.

3. Se deròguen totes es normes de reng parièr o inferior que s’opausen a çò que dispòse aguesta lei o que ne siguen contràries.

DISPOSICIONS FINAUS

Prumèra. Modificacion dera Lei 11/1989

1. S'ahig un nau apartat, eth 3, ar article 1 dera Lei 11/1989, de 10 de junhsèga, de creacion der Institut Catalan dera Hemna, damb eth tèxte següent:

«3. Entà facilitar e arrefortir eth ròtle de garant der acompliment dera Lei d'egalitat efectiva de hemnes e òmes e dera aplicacion dera sua transversalitat, er Institut Catalan des Hemnes se restaque ath Departament dera Presidéncia dera Generalitat.»

2. Se modifique er article 3 dera Lei 11/1989, de 10 de junhsèga, de creacion der Institut Catalan dera Hemna, qu'ara ei redigit dera manèra següenta:

«Correspon ar Institut Catalan des Hemnes:

»a) Garantir, en collaboracion damb es departaments afectadi, eth rendement de servicis especifics en favor des hemnes.

»b) Promòir e coordinar eth rendement de servicis de tota sòrta as hemnes, per mejan de convencions damb entitats publiques e privades.

»c) Elaborar e promòir arrepòrts, estudis e analisis de recèrca sus matèries en arrepòrt ara problematica actuau des hemnes en Catalonha.

»d) Dessenhar, coordinar e promòir era elaboracion deth Plan estrategic de politiques d'egalitat de genre deth Govèrn dera Generalitat, e tanben hèr-ne eth seguiment e era avaloracion.

»e) Promòir era elaboracion des plans de politiques d'egalitat de genre des administracions locaus.

»f) Elaborar, damb era collaboracion des diferenti departaments concernidi, er arrepòrt annau d'execucion dera integracion dera perspectiva de genre ena Administracion dera Generalitat. 

»g) Elaborar e eméter es arrepòrts d'impacte de genre e, com que sigue, es arrepòrts a qué hèn allusion es articles 36.3.b e 37.2 dera Lei 13/2008, de 5 de noveme, dera presidéncia dera Generalitat e deth Govèrn, e er article 64.3.d dera Lei 26/2010, de 3 d'agost, de regim juridic e de procediment des administracions publiques de Catalonha. 

»h) Elaborar es programes d’intervencion integrau contra era violéncia machista deth Govèrn damb era periodicitat qu'establís er article 84 dera Lei 5/2008, de 24 d'abriu, deth dret des hemnes a eradicar era violéncia machista. 

»i) Elaborar es protocòus entà ua intervencion coordinada contra era violéncia machista cossent damb çò qu'establís er article 85 dera Lei 5/2008. 

»j) Promòir e liderar era recèrca en matèria de violéncia machista e establir es acòrds de collaboracion de besonh en encastre universitari e especializat entà amiar-la a tèrme.

»k) Dessenhar, promòir e coordinar es politiques contra era violéncia machista. 

»l) Divulgar es activitats, es servicis e es prètzhèts amiadi a tèrme per Institut o pes associacions e es organismes collaboradors, per mejan dera organizacion de hèires, congrèssi o per quinsevolh aute mejan.

»m) Potenciar era participacion des hemnes enes decisions e es mesures que les afècten, e promòir er associacionisme entara defensa des sòns interèssi.

»n) Arrecuélher informacion e documentacion sus era situacion actuau des hemnes en Catalonha.

»o) Velhar per acompliment des convencions e es acòrds internacionaus en tot aquerò qu'afècte era promocion des hemnes, e hèr-ne possible era participacion enes forums internacionaus a on se'n tracte era problematica.

»p) Velhar entà qu'es disposicions entara obtencion dera egalitat efectiva de hemnes e òmes der orde juridic s'adapten as caracteristiques concrètes de cada territòri, ena amira de corregir desequilibris e dar impuls as mesures mès apropriades as besonhs des diuèrsi entorns que configuren era populacion de Catalonha e era sua distribucion territoriau.

»q) Amiar a tèrme era assisténcia tecnica especializada as administracions publiques catalanes entà integrar era dimension de genre en desvolopament des politiques publiques.

»r) Promòir es espacis de dialòg e cooperacion institucionau e, concrètament, promòir era cooperacion interinstitucionau damb es diuèrses administracions locaus per mejan d'espacis de dialòg damb representants territoriaus, damb era tòca de somar recorsi e arténher mès impacte des politiques d'egalitat de genre, e promòir era cooperacion interinstitucionau damb es universitats catalanes per mejan d'espacis entà compartir e crear coneishença en matèria de perspectiva de genre.

»s) Hèr era avaloracion prealabla des hèts entath rendement sus plaça dera Administracion dera Generalitat enes procèssi penaus de violéncia machista d'ua importància especiau. 

»t) Autrejar e revocar, se cau, eth labèl catalan d'excelléncia empresariau en matèria d'egalitat efectiva de hemnes e òmes en trabalh. 

»u) Assumir es autes competéncies que li siguen manades peth Govèrn o li siguen assignades pes leis.»

3. Se modifique er article 4 dera Lei 11/1989, de 10 de junhsèga, de creacion der Institut Catalan dera Hemna, que rèste redigit dera manèra següenta: 

«1. Er Institut Catalan des Hemnes se regís pes organs següenti:

»a) Era Presidéncia.

»b) Era Direccion Executiva.

»c) Era Comission Interdepartamentau entara Egalitat Efectiva de Hemnes e Òmes.

»2. Er Institut Catalan des Hemnes pòt crear organs d'assisténcia, coordinacion e participacion. Com que sigue, an aguest caractèr es organs següenti:

»a) Era Comission Nacionau entà ua Intervencion Coordinada contra era Violéncia machista.

»b) Eth Centre d’Estudis, Recèrca e Abilitacion sus Violéncia machista.

»c) Eth Conselh Nacionau des Hemnes de Catalonha.
»3. Era Presidéncia e era Direccion Executiva son nomentades peth Govèrn e an era consideracion d'alts cargues.»

4. S'ahig un nau article, eth 4 bis, ara Lei 11/1989, de 10 de junhsèga, de creacion der Institut Catalan dera Hemna, damb eth tèxte següent: 

«Article 4 bis 

»1. Corresponen ara Comission Interdepartamentau entara Egalitat Efectiva de Hemnes e Òmes es foncions següentes:

»a) Coordinar era accion des departaments dera Administracion dera Generalitat en matèria de politiques d'egalitat de genre.

»b) Establir critèris e definir quadres de procediments entara intervencion operativa en aguesta matèria cossent damb aguesta lei. 

»c) Aprovar er arrepòrt annau d'execucion dera integracion dera perspectiva de genre ena Administracion dera Generalitat.

»d) Establir annaument es prioritats deth Govèrn en politiques d'egalitat de genre.

»e) Promòir e coordinar es programes operatius sectoriaus.

»f) Resòlver es qüestions tecniques que presente era Comission Tecnica Interdepartamentau dera Egalitat Efectiva de Hemnes e Òmes.

»g) Complir-ne quinsevolh auta qu'age atribuïda per reglament.

»2. Era Comission Interdepartamentau entara Egalitat Efectiva de Hemnes e Òmes amie a tèrme es prètzhèts de sosten tecnic per mejan dera Comission Tecnica Interdepartamentau dera Egalitat Efectiva de Hemnes e Òmes.»

5. S'ahig un nau article, eth 4 ter, ara Lei 11/1989, de 10 de junhsèga, de creacion der Institut Catalan dera Hemna, damb eth tèxte següent: 

«Article 4 ter
»1. Eth Govèrn a de constituïr per decrèt, integrada ena Comission Interdepartamentau entara Egalitat Efectiva de Hemnes e Òmes, era Comission Tecnica Interdepartamentau dera Egalitat Efectiva de Hemnes e Òmes coma interlocutritz tecnica de sosten tecnic e operatiu, acompanhament e guida des politiques d'egalitat de genre des departaments dera Administracion dera Generalitat e dera rèsta d'institucions damb qué se relacione. 

»2. Eth regim de foncionament, es competéncies e era composicion dera Comission Tecnica Interdepartamentau dera Egalitat Efectiva de Hemnes e Òmes s’an d’establir per reglament.»

6. S'ahig un nau article, eth 4 quater, ara Lei 11/1989, de 10 de junhsèga, de creacion der Institut Catalan dera Hemna, damb eth tèxte següent:

«Article 4 quater
»1. Era Comission Nacionau entà ua Intervencion Coordinada contra era Violéncia Machista ei er organ de coordinacion institucionau der Institut Catalan des Hemnes en matèria de violéncia machista.

»2. Corresponen ara Comission Nacionau entà ua Intervencion Coordinada contra era Violéncia Machista es foncions d'impuls, seguiment, contraròtle e avaloracion des accions dera Administracion en tractament dera violéncia machista, sens perjudici des competéncies des departaments dera Generalitat en aguest sens.»

7. S'ahig un nau article, eth 4 quinquies, ara Lei 11/1989, de 10 de junhsèga, de creacion der Institut Catalan dera Hemna, damb eth tèxte següent:

«Article 4 quinquies 

»Eth Centre d’Estudis, Recèrca e Capacitacion sus Violéncia Machista, creat per article 81 dera Lei 5/2008, de 24 d’abriu, deth dret des hemnes a eradicar era violéncia machista, ei er organ der Institut Catalan des Hemnes encargat d'elaborar es estudis de recèrca sus violéncia machista e de formar es professionaus en contacte damb eth tractament d’aguesta sòrta de violéncia.»

8. Se suprimís er article 5 dera Lei 11/1989, de 10 de junhsèga, de creacion der Institut Catalan dera Hemna.

9. Se modifique er article 6 dera Lei 11/1989, de 10 de junhsèga, de creacion der Institut Catalan dera Hemna, que rèste redigit dera manèra següenta: 

«Eth Conselh Nacionau des Hemnes de Catalonha ei er organ participatiu e consultatiu der Institut Catalan des Hemnes entà debàter e hèr proposicions e recomanacions sus es ahèrs per arrepòrt ath Plan d'accion deth Govèrn dera Generalitat en matèria de politiques d'egalitat de genre enes encastres culturau, politic, economic e sociau.»

10. Se modifique er article 7 dera Lei 11/1989, de 10 de junhsèga, de creacion der Institut Catalan dera Hemna, que rèste redigit dera manèra següenta:

«1. En Conselh Nacionau des Hemnes de Catalonha s'intègren es representacions des entitats, associacions, grops e conselhs de hemnes deth territòri catalan que trabalhen especificament en programes en favor dera egalitat e dera promocion des hemnes. 

»2. Eth Conselh Nacionau des Hemnes de Catalonha s'estructure es assemblades territoriaus. 

»3. Es critèris de constitucion deth Conselh Nacionau des Hemnes de Catalonha e es formes de participar-i se determinen per reglament.»

11. S'ahig un article, eth 7 bis, ara Lei 11/1989, de 10 de junhsèga, de creacion der Institut Catalan dera Hemna, damb eth tèxte següent: 

«Article 7 bis 

»1. Eth Govèrn dera Generalitat a de promòir era participacion deth Conselh Nacionau des Hemnes de Catalonha ena elaboracion e era avaloracion des politiques publiques e, ad aguest efècte, a de potenciar es mecanismes entà que pogue amiar a tèrme eficaçament eth sòn prètzhèt en aguesti encastres.

»2. Er Institut Catalan des Hemnes a de potenciar era preséncia dera diuersitat deth movement de hemnes en çò deth Conselh Nacionau des Hemnes de Catalonha.»

Dusau. Autorizacion entà rehóner era Lei 11/1989

S'autorize eth Govèrn entà que, laguens deth tèrme d'un an a compdar dera entrada en vigor d'aguesta lei, rehone en tèxte unic era Lei 11/1989, de 10 de junhsèga, de creacion der Institut Catalan dera Hemna.

Tresau. Modificacion dera Lei 5/2008 

Se modifique er article 82 dera Lei 5/2008, de 24 d'abriu, deth dret des hemnes a eradicar era violéncia machista, que rèste redigit dera manèra següenta: 

«1. Se cree era Comission Nacionau entà ua Intervencion Coordinada contra era Violéncia Machista, depenenta der Institut Catalan des Hemnes, coma organ especific de coordinacion e assisténcia institucionau en compromís de assegurar eth dret de non-discriminacion des hemnes.

»2. Es foncions dera Comission Nacionau entà ua Intervencion Coordinada contra era Violéncia Machista son promòir, seguir, controtlar e avalorar es accions en tractament dera violéncia machista, sens perjudici des competéncies de promocion, seguiment e contraròtle des departaments dera Generalitat.

»3. S’an d’establir per reglament era composicion, eth foncionament e es competéncies dera Comission Nacionau entà ua Intervencion Coordinada contra era Violéncia Machista, e tanben era coordinacion dera Comission damb d'auti organs.»

Quatau. Afectacions pressupostàries

1. Es precèptes qu'eventuaument entraïnen despenses damb cargue as pressupòsti dera Generalitat produsissen efèctes a compdar dera entrada en vigor dera Lei de pressupòsti dera Generalitat corresponent ar exercici pressupostari immediatament posterior ara entrada en vigor d'aguesta lei.

2. Es pressupòsti dera Generalitat de Catalonha e des administracions locaus catalanes an de consignar es recorsi de besonh entà garantir es objectius d’aguesta lei.

3. Eth contracte-programa entre es organismes locaus e era Generalitat de Catalonha a d'establir es objectius e es responsabilitats de finançament des competéncies pròpries o delegades que les atribuís aguesta lei.

Cincau. Desplegament

Eth Govèrn, en encastre des sues competéncies, a d’aprovar laguens deth tèrme de dus ans a compdar dera entrada en vigor d’aguesta lei es disposicions reglamentàries que siguen de besonh entà aplicar-la e desplegar-la.»
Palau del Parlament, 19 de gener de 2016
La secretària quarta
La presidenta

Ramona Barrufet i Santacana
Carme Forcadell i Lluís

